
Formáli 

Verkefni þetta er 30 eininga lokaverkefni til fullnaðar M.Ed. gráðu í 

grunnskólakennarafræðum við Menntavísindasvið Háskóla Íslands haustið 

2015. Við rannsóknina, sem ritgerðin byggir á, var notast við hálfstöðluð 

viðtöl við fimmtán nemendur, á aldrinum 9 til 12 ára, í einum grunnskóla á 

höfuðborgarsvæðinu. Viðtölin fóru fram haustið 2014. Markmið rannsóknar 

höfundar var að öðlast skilning á upplifun grunnskólanemenda með sértæka 

námsörðugleika af skólagöngu sinni. Ritgerðin var unnin undir leiðsögn dr. 

Önnu Lindar Pétursdóttur, dósents við Menntavísindasvið Háskóla Íslands 

og Guðrúnar Bjargar Ragnarsdóttur doktorsnema. Ég vil þakka þeim 

sérstaklega fyrir góða leiðsögn. 

Þegar ég hóf kennaranám mitt haustið 2010 áttaði ég mig fljótlega á því 

að nemendur með sértæka námsörðugleika höfðuðu sérstaklega til mín og 

gerði mér grein fyrir mikilvægi þess að skilja til hlítar ólíkar þarfir þeirra. Í 

vettvangsnámi mínu öðlaðist ég svo innsæi í hversu mikilvægt það er að 

kennarar aðlagi kennslu sína að þörfum nemenda, í þeim tilgangi að draga 

fram og nýta betur námshæfileika þeirra. Kennslu þarf að vera þannig 

háttað að hún höfði til sem flestra. 

Innblástur að ritgerðinni fékk ég af reynslu minni af vettvangi. Mér 

fannst þörf á því að kanna hvernig nemendur með sértæka námsörðugleika 

upplifa skólagöngu sína í þeim tilgangi að finna út hvað þeir eiga 

sameiginlegt annars vegar og hvað greinir þá að hins vegar. Von mín er sú 

að upplifun þeirra veiti mér frekari upplýsingar um hvernig ég, sem 

verðandi kennari, geti með kennslu minni náð til sem flestra.  

Ég þakka öllum sem þátt tóku í vinnunni við rannsóknina og fjölskyldu 

minni og vinum fyrir þolinmæðina.  

 





 

5 

Ágrip 

Viðfangsefni rannsóknar höfundar er íslenskir grunnskólanemendur sem 

glíma við sértæka námsörðugleika. Markmið hennar var að afla upplýsinga 

frá þessum nemendum um upplifun þeirra af skólagöngu sinni, aðgreiningu 

frá öðrum vegna sérkennslu sem fer fram í aðgreindu rými og hvernig þeim 

gengur að takast á við verkefni sem sett eru fyrir. Öflun upplýsinga fór fram 

með hálfstöðluðum viðtölum.  

Alls 15 nemendur á aldrinum 9-12 ára í einum grunnskóla á 

höfuðborgarsvæðinu, með lestrar- og/eða stærðfræðiörðugleika, tóku þátt í 

rannsókninni. Upplifun þeirra af skólagöngu sinni tengdist í flestum tilfellum 

þeim félögum sem þeir áttu í skólanum og var hún oftast góð. Fæstir 

upplifðu aðgreiningu frá bekkjarfélögum sínum á neikvæðan hátt þegar þeir 

sóttu sérkennslutíma. 

Greining viðtalanna leiddi í ljós að flestir sögðust eiga í einhverjum 

erfiðleikum í náminu með að vinna úr og/eða meðtaka fyrirmæli kennara og 

leiðbeiningar í bókum. Þetta gerði þeim erfitt að átta sig á hvað þeir ættu að 

gera þegar þeir unnu verkefnin og þar af leiðandi fannst þeim erfitt að 

takast á við sumt af námsefninu. Flestir viðmælendur fundu til vanlíðunar af 

og til, vegna ólíkra aðstæðna, eins og stríðni af hálfu félaga. Þrátt fyrir að 

sumir upplifðu erfiða tíma í skólanum leið flestum þeirra samt vel. 

Abstract 

What is the experience of students with special learning difficulties of 

their schooling? 

The main subject matter of the authors´ research is Icelandic primary school 

students with special learning difficulties. The aim was to obtain 

information from these students about their experiences of school 

attendance, distinguished from other students because of their special 

education needs and how they manage their curriculum. Information was 

gathered through semi-structured interviews. 

Participants in the study were fifteen students, between the ages of 9 

and 12 years in one primary school in the greater capital area, with reading 

and/or math difficulties. Their experiences of school attendance were in 

most cases connected to their fellow students and was almost in all 

instances positive. Almost none of the students experienced dissociation 

from others in a negative way when attending special education. 

Data analysis showed that most of the students said that they had 

encountered some difficulties in managing their curriculum and therefore 

that they had had some difficulties in some of the subject matter. Most had 

difficulties understanding and working with the instructions of the teachers 

and in books which made it hard for them to understand what to do. The 

experiences of the students in general were good but most felt bad now 

and then because they where teased by fellow students. 

1 Inngangur 

Í þessari ritgerð er fjallað um upplifun fimmtán grunnskólanemenda með 

sértæka námsörðugleika af skólagöngu sinni. Nemendur sem glíma við 

sértæka námsörðugleika eru lakari í lestri, skrift, stærðfræði og/eða tali en 

jafnaldrar þeirra. Þeir eiga einnig erfiðara með að túlka og vinna úr þeim 

upplýsingum sem þeim eru gefnar (Frank, 2014).  

Tilgangurinn með rannsókn höfundar er að fá fram upplifun íslenskra 

grunnskólanemenda með sértæka námsörðugleika af skólagöngu sinni, 

aðgreiningu frá öðrum nemendum vegna sérkennslu sem þeir sækja og 

hvernig þeim gengur að takast á við þau verkefni sem sett eru fyrir. 

Markmiðið er að afla upplýsinga frá þeim í von um að auka þekkingu á 

efninu. Höfundur kynnti sér niðurstöður fyrirliggjandi rannsókna sem fjalla 

um hvernig nemendur með sértæka námsörðugleika upplifðu skólagöngu 

sína, aðgreiningu frá öðrum nemendum vegna sérkennslu sem þeir sóttu og 

hvernig þeim gekk að takast á við verkefni sem sett voru fyrir. En 

fyrirliggjandi rannsóknir eru af skornum skammti, hvort heldur sem um er 

að ræða íslenskar eða erlendar rannsóknir. Íslensku rannsóknirnar koma 

allar fram í óbirtum meistaraverkefnum. 

Fyrirliggjandi rannsóknir bæði erlendar og íslenskar sýndu mismunandi 

niðurstöður af upplifun nemenda með sértæka námsörðugleika af 

skólagöngu sinni. Rannsóknarniðurstöður þeirra Kortering og Braziel (1999) 

um upplifun 52 grunnskólanemenda leiddu meðal annars í ljós að meirihluti 

viðmælenda þeirra sögðust ánægðir með skólagöngu sína. Rannsakendur 

töldu ástæðuna vera hversu vinamargir þeir voru. Í rannsókn Önnu Katrínar 

Eiríksdóttur (2007) er að finna svipaða rannsókn og þeirra Kortering og 

Braziel. Í niðurstöðum hennar kom fram að upplifun viðmælenda af 

skólagöngu sinni var góð og þar kom einnig fram að vinir voru þeim 

mikilvægir og það „besta“ við skólann. Þegar kemur að rannsókn Erlu 

Skaftadóttur (2010) þar sem reynsla sex ungra manna af skólagöngu sinni 

kemur fram, sýndu niðurstöður meðal annars að viðmælendur höfðu slæma 

reynslu af skólagöngu sinni og neikvætt viðhorf til grunnskólans. 

Niðurstöður rannsóknar Jónu Benediktsdóttur (2012) sýndu að 

viðmælendur hennar höfðu bæði góða og slæma reynslu af skólagöngu 

sinni.  

Þegar kemur að upplifun nemenda af aðgreiningu frá samnemendum 

sínum vegna sérkennslu, sýndu niðurstöður rannsóknar Holmbergs (2005) 

að viðmælendur hennar upplifðu aðgreininguna frá samnemendum sínum á 

neikvæðan hátt. Minnihluti viðmælenda í rannsókn þeirra Hjördísar 

Jónsdóttur og Selmu Barðdal (1999) upplifði aðgreininguna neikvæða. En 

niðurstöður Önnu Katrínar (2007) sýna að viðmælendur hennar upplifðu 

jákvæða aðgreiningu. Þegar niðurstöður rannsóknar Lundqvists (2010) eru 

skoðaðar sést að meirihluti eða 80% viðmælenda upplifði jákvæða 

aðgreiningu. Niðurstöður rannsókna á því hvernig nemendum með sértæka 

námsörðugleika gengur að takast á við verkefnavinnuna sýna að 

viðmælendum fannst verkefnavinnan erfið (Ingesson, 2007; Anna Björk 

Sverrisdóttir, 2011; Þuríður Ástvaldsdóttir, 201 og Jóna Benediktsdóttir, 

2012).  

Fjallað er nánar um niðurstöður þessara rannsókna í kafla um fræðilegan 

bakgrunn þessarar rannsóknar.  

1.1 Uppbygging ritgerðar 

Fjallað var um aðdragandann að verkefninu hér að framan. Í næsta kafla 

verður núverandi lagaumhverfi grunnskólanna lýst. Fyrst verður fjallað um 

meginhlutverk þeirra og hver réttur nemenda er. Síðan verður fjallað um 

hvert hlutverk aðalnámskrár grunnskólanna er og síðast en ekki síst um þær 

greinar laganna sem snúa að sérfræðiþjónustu og því stoðkerfi sem á að 

vera til staðar fyrir nemendur með sérþarfir vegna sértækra 

námsörðugleika. Í seinni hluta fræðilega kafla ritgerðarinnar eru hugtök 

skilgreind og fjallað um niðurstöður fyrri rannsókna meðal nemenda sem 

glíma við sértæka námsörðugleika. Þriðji kaflinn fjallar um aðferðir sem 

notaðar voru við öflun gagna, greiningu þeirra og túlkun og viðmælendur 

kynntir til sögunnar. Niðurstöður rannsóknar höfundar eru kynntar í kafla 

fjögur og í fimmta kafla eru þær settar í fræðilegt samhengi. Í sjötta kafla 

má finna lokaorð höfundar og í viðauka viðtalsramma rannsóknar höfundar. 

1.2 Um höfund og rök fyrir vali 

Ég er meistaranemi við Menntavísindasvið Háskóla Íslands og útskrifaðist 

árið 2013 með B.Ed.-gráðu af námsbrautinni Kennsla yngstu barna í 

grunnskóla. Áhugi minn á kennslu vaknaði árið 2009, þegar ég fór að velta 

fyrir mér minni eigin skólagöngu og hvað mig langaði að verða þegar ég yrði 

stór. Hugleiðingarnar leiddu til þess að ég skráði mig í nám við Háskólann í 

Reykjavík til að klára þau fög sem ég átti eftir til að ljúka stúdentsprófi.  

Þegar ég hóf kennaranámið haustið 2010 áttaði ég mig á því að 

nemendur með sértæka námsörðugleika höfðuðu sérstaklega til mín, það er 

að segja námsefni og fyrirlestar sem sneru að þeim. Áhugann má greina í 

verkefnavinnu minni og þá sérstaklega þeirri sem tengdist vettvangsnáminu 

sem gaf mér meiri innsýn í hvaða úrræði standa nemendum með sértæka 

námsörðugleika til boða. Ég fékk tækifæri til að kynna mér þessi úrræði hjá 

þremur grunnskólum í Reykjavík, bæði hvað varðar sérkennslu og önnur 

úrræði, en hvort tveggja var með mismunandi hætti milli þessara skóla. 

Þegar þriðja misserið í meistaranámi mínu hófst, tók við 13 vikna 

samfellt vettvangsnám. Í því kynntist ég meðal annars skipulagi sérkennslu 

og hvernig henni var háttað í skólanum sem ég var við. Ég hélt dagbók um 

hvernig mér þótti takast til í kennslu og lýsti því með dæmum ásamt mínum 

hugleiðingum. Þegar ég las síðan yfir færslurnar sá ég greinilega hvar áhugi 

minn lá.  

Í dagbókinni er meira og minna fjallað um hvernig ég gæti betur komið 

til móts við þarfir nemenda með sértæka námsörðugleika í mínum bekk. 

Einnig tókum við skólasystir mín þátt í starfsþróunarverkefni þar sem við 

veittum tveimur nemendum með annað móðurmál en íslensku frekari 

aðstoð. Sjáanlegar framfarir urðu, til dæmis á bókstafakunnáttu þeirra. Þeir 

þekktu hljóð fleiri bókstafa eftir inngrip okkar og ýtti það enn meira undir 

áhuga minn á nemendum með sértæka námsörðugleika.  

Ég hafði samband við dr. Önnu-Lind Pétursdóttur til að athuga hvað væri 

þörf á að rannsaka nánar í sambandi við nemendur sem glíma við sértæka 

námsörðugleika. Hún sagði mér frá langtímarannsókn sem var í gangi og 

stýrt af dr. Zuilmu Gabríelu Sigurðardóttur og henni sjálfri. Markmið þeirrar 

rannsóknar er að kanna áhrif tveggja mismunandi kennsluaðferða á 

nemendur með sértæka námsörðugleika með aðstoð meistara- og 

doktorsnema. Viðmælendur þessara rannsóknar eru einnig viðmælendur í 

langtímarannsókninni. Rannsókn mín varð því hluti af þeirri rannsókn. 

2 Fræðilegur bakgrunnur 

Samkvæmt upplýsingum frá Hagstofu Íslands (e.d.) voru 

grunnskólanemendur á öllu landinu 42.734 árið 2013, þar af 26.643 á 

höfuðborgarsvæðinu. Alls nutu 12.203 grunnskólanemar sérkennslu eða 

stuðnings. Af þeim voru 57% með staðfesta greiningu og nutu sérkennslu 

vegna íslenskunáms. Ekki var gefið upp hversu margir nemendur nutu 

sérkennslu eða stuðnings á höfuðborgarsvæðinu sérstaklega. 

2.1 Lög um grunnskóla 

Meginmarkmið grunnskóla koma fram í lögum um grunnskóla nr. 91/2008 

en þau eru að efla samvinnu milli heimils og skóla til þess að stuðla að 

alhliða þroska nemenda í samræmi við þarfir hvers og eins til að tryggja 

almenna velferð, öryggi og farsælt skólastarf. Starfshættir skóla skulu 

mótast af kærleika og umburðarlyndi, jafnrétti, ábyrgð, umhyggju, sáttfýsi, 

kristinni arfleifð íslenskrar menningar, lýðræðislegu samstarfi og virðingu 

fyrir manngildi. Grunnskólar þurfa að leggja áherslu á að þjálfa nemendur í 

samstarfi við aðra, skilning þeirra á íslensku samfélagi, efla færni þeirra í 

íslenskri tungu og skyldum einstaklings við samfélagið. Auk þess á að miða 

skólastarf að virkri þátttöku nemenda í lýðræðissamfélagi innan sem utan 

skólans og leggja grundvöll að sjálfstæðri hugsun og frumkvæði þeirra. 

Öllum börnum á aldrinum 6–16 ára er skylt að sækja grunnskóla. 

Foreldrar bera einnig ábyrgð á því að innrita börn sín í skóla og sjá til þess 

að þau sæki hann en það er jafnframt á höndum hvers sveitarfélags að sjá 

til þess að börn sem þar eiga lögheimili njóti skólavistar, sbr. 3. gr. laga um 

grunnskóla (nr. 91/2008). Í 12. grein sömu laga kemur fram að 

starfsmönnum grunnskóla er skylt að haga störfum sínum af fagmennsku og 

alúð ásamt því að sýna börnum, foreldrum og samstarfsfólki sínu nærgætni, 

kurteisi og lipurð í framkomu. Ákvæði um réttindi nemenda í grunnskóla 

koma fram í 13. grein laganna. Nemendur eigi rétt á að koma skoðunum 

sínum og viðhorfum á framfæri varðandi fyrirkomulag skólastarfs, 

námstilhögun, námsumhverfi og aðrar ákvarðanir sem snerta þá. 

Allir nemendur grunnskóla eiga rétt á kennslu við sitt hæfi í hvetjandi 

námsumhverfi í viðeigandi húsnæði sem tekur mið af þörfum þeirra og 

almennri vellíðan. Grunnskóli skal í hvívetna haga störfum sínum þannig að 

nemendur finni til öryggis og njóti hæfileika sinna. Nemendur eiga rétt á því 

að njóta bernsku sinnar í öllu starfi á vegum skólans. Þess skal gætt að 

vinnuálag í skóla sé hæfilegt (Lög um grunnskóla nr. 91/2008). 

Í sömu grein laganna kemur fram að sérhver nemandi skuli hafa 

umsjónarkennara sem beini athygli sinni að námi hans, leiðbeini honum og 

aðstoði í námi og starfi. Auk þess á hann að fylgjast með líðan, þroska -og 

almennri velferð nemenda sinna, veita þeim ráðleggingar um persónuleg 

mál og stuðla að góðu samstarfi heimilis og skóla. Nemendur eiga jafnframt 

rétt á að fá nám við hæfi þar sem tækifæri eru jöfn, óháð hæfileikum og 

aðstæðum hvers og eins í almennum grunnskóla án aðgreiningar, án tillits 

til líkamlegs eða andlegs atgervis (Lög um grunnskóla nr. 91/2008). 

Nemendur sem eiga erfitt með nám vegna sértækra námsörðugleika, 

tilfinningalegra eða félagslegra þátta eiga rétt á sérúrræðum og stuðningi í 

námi sem tekur tillit til og samræmist þörfum þeirra, óháð hæfileikum og 

aðstæðum hvers og eins í almennum grunnskóla án aðgreiningar, sbr. 17. 

grein Laga um grunnskóla (nr. 91/2008). 

Foreldrar eigi rétt á að velja í hvaða grunnskóla börn þeirra ganga innan 

þess sveitarfélags sem búið er í. Að auki eiga þeir rétt á að fá upplýsingar 

um hvernig skólastarf barna þeirra fer fram ásamt námsframvindu þeirra. 

Foreldrum ber skylda til að veita grunnskólum nauðsynlegar upplýsingar 

sem snerta velferð og skólastarf barna þeirra (Lög um grunnskóla nr. 

91/2008).  

Í Aðalnámskrá grunnskólanna er að finna ítarlegri útfærslu á ákvæðum 

grunnskólalaganna. Eitt af aðalmarkmiðum Aðalnámskrár er að tryggja 

börnum og ungmennum betri aðstæður til náms í samræmi við gildandi lög 

og menntastefnu ásamt því að búa nemendur undir það að verða gagnrýnir, 

virkir og hæfir þátttakendur í jafnréttis- og lýðræðissamfélagi. Þar er einnig 

nefnt að á hverju skólastigi skuli stefnan tekin á fjölbreytt viðfangsefni og 

starfshætti til að koma til móts við ólíkar þarfir einstaklinga (Aðalnámskrá 

grunnskóla. Almennur hluti, 2011). Meðal annars er kveðið á um að:  

Í aðalnámskrá og við skipulagningu náms og kennslu og við 

gerð og val námsgagna skal þess sérstaklega gætt að allir 

nemendur fái jöfn tækifæri til náms og eigi þess kost að velja 

sér viðfangsefni og nálgun í eigin námi. Markmið náms og 

kennslu og starfshættir grunnskóla skulu vera þannig að komið 

sé í veg fyrir mismunun vegna uppruna, kyns, kynhneigðar, 

búsetu, stéttar, trúarbragða, heilsufars, fötlunar eða stöðu að 

öðru leyti. Í öllu skólastarfi skal stuðla að heilbrigðum 

lífsháttum og taka mið af persónugerð, þroska, hæfileikum, 

getu og áhugasviðum hvers og eins. (Lög um grunnskóla nr. 

91/2008).  

Sveitarfélög þurfa að sjá til þess að sérfræðiþjónusta og stoðkerfi 

grunnskólanna sé til staðar og gera með þeim þjónustusamning. Í samningi 

þarf að Koma fram hverjar megináherslur í starfsemi skólanna eru ásamt 

atriðum sem snúa að gildandi samningi, til dæmis hvernig mat og eftirlit 

með gæðum þjónustu skólanna skulu vera. Í sérfræðiþjónustunni felst 

meðal annars stuðningur við nemendur og fjölskyldur þeirra ásamt 

stuðningi við starfsfólk skólanna og starfsemi þeirra. Við upphaf skólagöngu 

nemenda skal fara fram skimun meðal nemenda til að tryggja þeim 

viðeigandi námsaðstoð og kennslu við hæfi, sbr. 43. grein grunnskólalaga 

(nr. 91/2008). 

Greining skal fara fram á vegum skólanna ef nemendur eiga erfitt með 

nám sökum félagslegra eða sálrænna örðugleika. Allar greiningar þurfa að 

vera í samráði við og með samþykki foreldra og þeir upplýstir um 

niðurstöður þeirra. Starfshættir grunnskóla skulu ekki með neinu móti 

mismuna nemendum en þó er álitamál hvenær er verið að mismuna, 

hvenær er verið að veita þeim betri tækifæri og hvernig það er metið. 

Kennsla getur farið fram í hópi eða utan almennrar bekkjardeildar, það er 

að segja verið einstaklingsbundin. Í slíku námi læra ekki allir nemendur það 

sama á sama tíma heldur geta þeir verið að vinna að ólíkum verkefnum og 

viðfangsefnum í hópi eða einir og sér, þar sem námið hefur verið sniðið að 

þörfum hvers og eins (Lög um grunnskóla, nr. 91/2008). 

2.2 Sérkennsla 

Nemendur sem glíma við námsörðugleika geta stundað hluta af námi sínu í 

sérkennslu, í sérrými innan skólans. Með henni er verið að veita þeim 

sérhæfða kennslu sem löguð er að þörfum þeirra og byggir á ítarlegu mati á 

þeim. Það á að snúast um að hægt sé að leiðbeina nemendunum um hvers 

ætlast er til af þeim og miðast að því að þeir geri sér grein fyrir eigin 

styrkleikum og veikleikum og læri hvaða aðferðum þeir geti beitt til þess að 

ná fram markmiðum sínum ásamt því að meta hvort þeim hafi tekist það 

(Erna Ingibjörg Pálsdóttir, 2011).  

Námsörðugleikar eru oftast skilgreindir á tvenna vegu, annars vegar eru 

almennir námsörðugleikar (e. learning disability) og hins vegar sértækir 

námsörðugleikar (e. special learning disability). Hugtakið almennir 

námsörðugleikar er skilgreint þannig að hömlun sé á starfsemi heilans sem 

feli það í sér að einstaklingur mælist undir meðalagi í greind (Vaughn, Bos 

og Schumm, 2011). Oftast eru þetta einstaklingar með þroskahömlun, þ.e. 

nemendur sem eru á eftir jafnöldrum sínum í bæði í þroska og námsgetu 

(Falvey og Givner, 2004; 2000 Frank, 2014).  

Nemendur sem þurfa hins vegar á sértækri námsaðstoð að halda eiga 

flestir við sértæka námsörðugleika að etja. Skilgreining á hugtakinu sértækir 

námsörðugleikar er að einstaklingur sé meðalgreindur eða yfir meðalgreind 

en frammistaða hans í lestri, skrift, stærðfræði og/eða tali sé lakari en við er 

að búast út frá greind (Frank, 2014). Yfirleitt er miðað við að útkoma 

nemandans á stöðluðu prófi, til dæmis í lestri, sé einu og hálfu staðalfráviki 

fyrir neðan jafnaldra hans (Brown, Ayward og Keogh, 2013). 

Námsörðugleikar geta haft áhrif á einstaklinga. Gengið er út frá því að 

orsök þeirra sé líffræðileg, tengd taugafræðilegum veikleikum í stafsemi 

heilans. Röskunin á starfsemi heilans hefur áhrif á getu hans til að taka við, 

geyma og vinna úr upplýsingum sem hann fær. Því þarf að ganga úr skugga 

um að námsörðugleikarnir stafi ekki af enn öðru, svo sem 

umhverfisáhrifum, lélegri kennslu eða slæmum uppeldisaðstæðum (Brown 

o.fl., 2013 og Frank, 2014). Námsörðugleikarnir geta gert einstaklingum 

erfitt um vik að læra hratt eða á sama hátt og þeir sem ekki glíma við þá. 

Einnig eiga einstaklingar með sértæka námsörðugleika erfitt með að gera 

hluti sem krefjast ákveðinnar færni, því ef þeim er sagt að finna út úr 

hlutum sjálfir eða þeim kennt það með hefðbundnum hætti, ná þeir ekki 

tökum á henni (Cole, 2008). Nemendur sem glíma við sértæka 

námsörðugleika geta einnig átt við hegðunarvandamál að stríða. Möguleg 

skýring getur verið að þessir nemendur kljáist við of erfið verkefni og 

standist því ekki kröfur kennara eða foreldra, sem aftur leiðir til 

hegðunarvanda (Houtveen og Grift, 2007). 

Nemendur með sértæka námsörðugleika eiga oftast í erfiðleikum með 

að meðtaka og túlka fyrirmæli. Þeir þurfa oft hjálp við að fara eftir þeim og 

nýta sér þau hjálpartæki sem til eru (Vaughn o.fl., 2011). Þeir sem eiga í 

erfiðleikum með lestur hafa oft lítinn skilning á því sem þeir lesa vegna 

skorts á orðaforða (Elín Vilhelmsdóttir, 2007). Þegar lestrarkennsla barna 

hefst við upphaf skólagöngu þeirra, þekkja sum stafina en önnur ekki. 

Jafnvel eru nokkur þeirra farin að lesa og því er mikilvægt að kanna stöðu 

hvers og eins.  

Algengir byrjunarerfiðleikar í lestri eru til dæmis að nemandi beri vitlaust 

fram hljóð bókstafa og lesturinn sé hægur þar sem nemandinn hikar á 

orðum. Ef nemendur eru lengi að ná tökum á lestri vegna erfiðleika við að 

læra og muna heiti stafanna og breyta bókstöfum í hljóð og orð, getur það 

verið vísbending um sértæka lestrarörðugleika. Hugtakið lesblinda (e. 

dyslexia) er heiti yfir sértæka námsörðugleika í lestri og stafsetningu (Byrnes 

og Wasik, 2012). Helstu einkenni lesblindu eru erfiðleikar við að aðgreina 

hljóð bókstafa í orðum (Byrnes og Wasik, 2012). Lesblinda segir ekki til um 

greind einstaklings og því getur nemandi haft góða greind þrátt fyrir 

lesblindu. Lesblinda er flokkuð eftir því hvort einstaklingar eiga í erfiðleikum 

með nákvæman, sjálfvirkan lestur sem miðast við að nemandinn lesi öll 

orðin rétt, umskrái bókstafi í hljóð og tengi þá saman í orð sem hann skilur, 

t.d. hljóð stafanna s, ó, og l og segi: sól; einnig hvort einstaklingur eigi í 

erfiðleikum með stafsetningu. Örðugleika sem tengdir eru lesblindu má í 

flestum tilvikum rekja til vanda við að vinna úr málhljóðum sem stafar af 

veikleika í hljóðvitundinni (e. phonemic awareness) (Kamhi og Catts, 2012). 

Slíkir örðugleikar leiða oftast af sér að lestarreynsla einstaklinga verður lítil 

og kemur þannig í veg fyrir aukningu orðaforða og öflun almennrar 

þekkingar.  

Góður orðaforði og málskilningur eru skilyrði lesskilnings (e. 

comprehension) en lestrarörðugleikar geta verið orsök lítils lesskilnings. 

Lesskilningur er markmið lestrar og byggir á færni í skilningi, varðveislu og 

endurheimt þess sem lesið er (Catts, Kamhi og Adolf, 2012). Samhliða 

lesblindunni geta taugafræðilegir veikleikar verið til staðar sem auka á 

námsörðugleika einstaklingsins (Snowling, 2006). Hægt er að ná viðunandi 

tökum á lestri með því að beita markvissri þjálfun og gagnvirkum 

námsaðferðum (Scanlon, Anderson og Sweeney, 2010). Einstaklingar sem 

glíma við lestrarörðugleika geta átt í erfiðleikum með stærðfræði. Helstu 

einkennin eru að þeir eiga í örðugleikum með að skrifa tölustafina rétt eða 

spegli þá, eiga erfitt með að skilja stærðfræðidæmi og vinna sig í gegnum 

þau (Evans og Eden, 2014). 

Hugtakið talnablinda (e. dyscalculia) er notað um sértæka 

námsörðugleika í stærðfræði. Fræðimenn sem rannsakað hafa hana eru 

ekki á einu máli varðandi skilgreiningu á því hvað átt er við (Shalev, 2007), 

en þá má rekja til röskunar á meðfæddri getu einstaklinga til að skynja 

fjölda (Butterworth og Reigosa, 2007). Rannsóknir á sértækum 

námsörðugleikum í stærðfræði eru mun styttra á veg komnar en rannsóknir 

á lesblindu (Hansen, Jess, Pedersen og Rönn, 2006). Mikilvægt er að 

nemendur fái rétta greiningu svo hægt sé að finna úrræði í samræmi við 

þarfir þeirra.  

Formleg greining á lesblindu fer fram þegar ljóst þykir að ekki sé um að 

ræða byrjunarörðugleika í lestri. Hún fer oftast fram þegar nemendur eru í 

þriðja og fjórða bekk. Snemmtæk íhlutun í lestrarkennslu (e. early 

intervention reading instruction) er einn af undirstöðuþáttum 

einstaklingsmiðaðs náms. Hún snýst fyrst og fremst um að skima strax í 

upphafi skólagöngu eftir nemendum sem gætu átt við lestrarerfiðleika að 

etja svo hægt sé að veita þeim viðeigandi aðstoð. Aðferðin byggir á 

gagnvirkni sem notuð er til að aðstoða kennara við að auka þekkingu 

nemenda og þróa færni þeirra og eru dæmi um þær „maður á mann“ og 

„vinna í litlum hópum“. Með því að beita þessum aðferðum má draga úr og 

jafnvel fyrirbyggja frekari vandamál (Torgesen, 2005 og Scanlon, 2010).  

Lesskimunarpróf eru lögð fyrir í 1. og 2. bekk grunnskóla. Markmið þeirra 

er að finna þau börn sem eiga á hættu að lenda í erfiðleikum með lestur 

(Muter, 2006). Greining á lesblindu fer annað hvort fram í skólunum að 

frumkvæði sérkennara í tengslum við kennsluráðgjafa þjónustumiðstöðva 

eða á skólaskrifstofum sveitarfélaganna (Kolbeinn Sigurjónsson, 2013). Ef 

nemandi greinist með lesblindu á hann rétt á einstaklingsbundnum 

sérúrræðum eins og sérkennslu og aðgangi að hljóðbókum og munnlegum 

prófum. Sérúrræðin ganga út á að námið sé lagað að nemandanum, 

verkefni séu unnin á tölvur og hann fái stuðning við heimanám (Hrund 

Logadóttir, Hildur Björk Svavarsdóttir, Sigþór Magnússon, Skúli Sigurðsson 

og Þorgerður Diðriksdóttir, 2008). 

Greining á sértækum námsörðugleikum í stærðfræði er gerð af 

sálfræðingum sem hafa sérhæft sig í greiningu námsörðugleika. Eina 

bjargráð grunnskólanna er að skima námsörðugleika í stærðfræði með 

Talnalyklinum. Hann mælir stöðu nemenda miðað við námsefni og gefur til 

kynna hvar nemandinn er staddur miðað við jafnaldra sína (Einar 

Guðmundsson og Guðmundur B. Arnkelsson, 1998). Engin ein lausn eða 

aðferð er til fyrir nemendur sem glíma við stærðfræðiörðugleika því að 

þarfir þeirra eru misjafnar (Attwood, 2009).  

Butterworth og Yeo (2004) og síðar Attwood (2009) hafa gagnrýnt þær 

aðferðir sem notaðar eru til þess að hjálpa nemendum með námsörðugleika 

í stærðfræði, mest þegar nemendum er kennt aftur og aftur sama efnið, á 

sama hátt og í almennum bekkjum. Þessir fræðimenn benda á að 

margvíslegar vísbendingar um að hefðbundin kennsla og endurteknar 

æfingar og verkefni hjálpi ekki nemendum með talnablindu. Attwood (2009) 

telur að leggja eigi áherslu á að auka skilning á meðferð talna með 

fjölbreyttum kennsluaðferðum og verkefnum þar sem nemandinn er virkur í 

námi.  

2.3 Rannsóknir á upplifun nemenda með sértæka 
námsörðugleika af skólagöngu sinni 

Hugtakið upplifun hefur verið skilgreint með margvíslegum hætti en oftast 

er hún skilgreind sem lífsreynsla af einhverjum atburðum sem einstaklingar 

hafa öðlast (Mörður Árnason, 2002). Í rannsókn höfundar er hún skilgreind 

þannig að hún byggi á tilfinningum og reynslu sem nemendur hafa öðlast af 

ákveðnum aðstæðum á skólagöngu sinni. 

Markmið rannsóknar þeirra Kortering og Braziel (1999) var að fá fram 

hvernig grunnskólanemendur með sértæka námsörðugleika upplifðu 

skólagöngu sína með því að fá innsýn í reynslu þeirra, hegðunarörðugleika 

og/eða væga greindarskerðingu. Þátttakendur voru 52 talsins á aldrinum 

14–15 ára og komu úr einum grunnskóla. Um var að ræða eigindlega 

rannsókn sem fór fram með öflun gagna með viðtölum. Spurt var til dæmis, 

út í hvað nemendum fannst það „besta“ og „versta“ við skólann. Af þeim 

sem svöruðu nefndu 52% að það að eiga vini og eignast nýja vini hefði verið 

það „besta“ og 33% þeirra sem svöruðu nefndu að ákveðnir kennarar (sem 

nenntu að hjálpa þeim) og ákveðin valfög hefði verið það „besta.“ Meirihluti 

viðmælenda Kortering og Brazil sögðust ánægðir með skólagöngu sína. 

Rannsakendur töldu ástæðuna fyrir jákvæðri upplifun vera vegna þess 

hversu vinamargir nemendurnir voru.  

Í óbirtu meistaraverkefni eftir Önnu Katrínu Eiríksdóttur (2007) er að 

finna svipaða rannsókn og Kortering og Braziel (1999) gerðu. Markmið 

rannsóknar Önnu Katrínar var að fá innsýn í upplifun grunnskólanemenda 

sem höfðu sótt sérkennslutíma utan almennrar bekkjarkennslu. 

Viðmælendurnir komu úr fimm grunnskólum á höfuðborgarsvæðinu og 

voru 14 talsins á aldrinum 13–15 ára. Helstu niðurstöður rannsóknar Önnu 

Katrínar voru að upplifun nemendanna af skólagöngu sinni var góð. Vinir og 

skólafélagar voru viðmælendum „sérlega mikilvægir“ og það „besta“ við 

skólann. Stríðni bekkjarfélaga gat hins vegar„eyðilagt“ heilu dagana fyrir 

þeim. Þrátt fyrir að sumir hefðu upplifað erfiða tíma í skólanum hefði þeim 

samt liðið vel.  

Markmið rannsóknar Ingesson (2007) var að fá fram hvernig börn með 

lestrarörðugleika upplifðu grunnskólaárin. Tekin voru viðtöl við 75 

nemendur á aldrinum 14–25 ára. Í niðurstöðum rannsóknar Ingesson kemur 

meðal annars fram að þegar á heildina var litið voru fyrstu sex árin erfiðust 

fyrir þátttakendur sem upplifðu því skólagöngu sína neikvæða á þeim árum 

en skólagangan varð þeim auðveldari og jákvæðari þegar leið á. 



 

22 

Í rannsókn Erlu Skaftadóttur (2010) sem einnig er óbirt meistaraverkefni, 

voru viðmælendurnir sex á aldrinum 18-29 ára. Þetta voru nemendur úr 

almennum grunnskólum á höfuðborgarsvæðinu fyrir 3–14 árum síðan. 

Flestir voru valdir með aðstoð námsráðgjafa framhaldsskóla eða 

námsráðgjafa sem unnu hjá vinnusetri fyrir ungt fólk. Niðurstöður 

rannsóknar Erlu leiddu í ljós að þrátt fyrir slæma reynslu af skólagöngunni 

og neikvætt viðhorf til grunnskólans höfðu viðmælendur löngun til þess að 

læra. Neikvæða upplifun þeirra af skólagöngunni mátti rekja til skorts á 

viðurkenningu og skilningsleysis gagnvart örðugleikum þeirra af hálfu 

skólans. Munurinn á niðurstöðum af upplifun viðmælenda Kortering og 

Braziel, Önnu Katrínar, sem fjallað var um fyrr í þessum kafla og 

niðurstöðum Erlu gæti stafað að því að viðmælendur þeirra síðarnefndu 

voru á unglingastigi en viðmælendur Erlu ungir menn sem sögðu frá 

upplifun sinni eftir að þeir luku grunnskólagöngu sinni. 

Niðurstöður rannsókna þeirra sem hér hefur verið fjallað um sýna að 

upplifun nemenda með sértæka námsörðugleika af skólagöngu sinni eru 

mismunandi. Niðurstöður rannsóknar Jónu Benediktsdóttur (2012) sýna það 

enn frekar. Í rannsókn hennar var markmiðið að veita skólafólki innsýn inn í 

upplifun nemenda sem höfðu reynslu af sérkennslu á grunnskólaárunum. 

Viðmælendur hennar voru fimm fullorðnir einstaklingar sem upplifðu að 

hafa verið settir saman í sérbekk í lok grunnskólans vegna náms- og/eða 

hegðunarörðugleika. Viðmælendur sögðu frá upplifun sinni 15 árum eftir að 

þeir luku námi í grunnskóla. Niðurstöður rannsóknar Jónu voru meðal 

annars þær að þrír viðmælenda hennar upplifðu skólagöngu sína sem góða 

en tveir höfðu upplifað hana sem slæma. 

2.4 Rannsóknir á hvernig nemendur með sértæka 
námsörðugleika upplifa aðgreiningu frá samnemendum 
sínum vegna sérkennslu 

Skilgreining hugtaksins aðgreining er oftast notuð þegar einstaklingur vill 

skilja á milli einhverra ólíkra þátta (Mörður Árnason, 2002). Höfundur notar 

merkingu hugtaksins þegar nemendur fá séraðstoð, í sérrými, utan 

almennrar bekkjarkennslu og eru aðskildir frá samnemendum sínum. 

Markmið rannsóknar Holmbergs (2005) var meðal annars að öðlast 

frekari skilning á upplifun nemenda sem sóttu sérkennslutíma utan 

almennrar bekkjarkennslu. Nemendur sögðu frá upplifun sinni af þeirri 

sérkennslu og þeirri aðstoð sem þeim var veitt í skólanum. Viðmælendur 

hans voru 20 grunnskólanemendur í tveimur grunnskólum sem glímdu við 

sértæka námsörðugleika. Skólarnir voru staðsettir hvor í sínu 

sveitarfélaginu. Annar þeirra var á landsbyggðinni þar sem aldursárgöngum 

var blandað saman í kennslu en hinn í stærra bæjarfélagi þar sem kennt var 

með „hefðbundnu“ sniði og aldursskiptir bekkir.  

Viðmælendur Holmbergs voru á aldrinum 9 til 12 ára. Niðurstöður 

viðtala sýndu að upplifun nemenda af aðgreiningunni frá bekkjarfélögum 

sínum voru bæði jákvæðar og neikvæðar. Nokkrir fundu fyrir skömm yfir því 

að þurfa að fara í sérkennslutíma en hins vegar var upplifun þeirra af 

sérkennslutímunum góð og þeim líkaði betur við þær námsaðstæður. Flestir 

sögðu, að sérkennslutímarnir væru „kærkomin pása“ frá almennum 

bekkjartímum því í sérkennslutímum var meiri aðstoð að fá, meiri athygli frá 

kennara og þar var ró og friður.  

Hjördís Jónsdóttir og Selma Barðdal (1999) ræddu við 60 

framhaldsskólanema. Markmið rannsóknar þeirra var að afla upplýsinga frá 

þeim um upplifun viðmælenda af sérkennslutímum. Viðmælendurnir höfðu 

allir verið í sérkennslu á grunnskólaárum sínum. Niðurstöður viðtalanna 

leiddu í ljós að meirihluti þessara nemenda upplifði aðgreininguna ekki sem 

neikvæða. Upplifun viðmælenda Önnu Katrínar (2007) af aðgreiningu, sem 

fjallað var um hér að ofan, var jákvæð. Viðtölin við viðmælendur Jónu 

Benediktsdóttur (2012) leiddu hins vegar í ljós að meirihluti þeirra upplifði 

aðgreininguna sem neikvæða, þrír af fimm. 

Viðhorf nemenda til sérkennslu kunna að hafa breyst síðan viðtölin við 

viðmælendur þessara rannsókna fóru fram en viðmælendur Hjördísar og 

Selmu voru til dæmis í grunnskóla á árunum 1985 til 1997. Einnig þarf að 

taka með í reikninginn að skólaþróun á Íslandi hefur breyst á þessum árum, 

meiri áhersla er nú lögð á einstaklingsmiðað nám og vitneskja um sértæka 

námsörðugleika hefur aukist. Ekki er því víst að hægt sé að heimfæra 

niðurstöður þeirra yfir á yngri nemendur í grunnskólum nú.  

Lundqvist (2010) gerði rannsókn á meðal sænskra grunnskólanemenda. 

Niðurstöðurnar leiddu í ljós að 80% viðmælenda upplifðu jákvæða 

aðgreiningu. Viðmælendurnir sem glímdu við sértæka námsörðugleika voru 

tíu talsins á aldrinum 13–15 ára úr tveimur skólum á Stokkhólmssvæðinu. 

Lundqvist valdi þessa skóla því að í þeim voru sérstök sérkennslurými þar 

sem nemendur fengu viðeigandi úrræði gegn erfiðleikum sínum. 

Viðmælendum fannst betra að vera í sérkennslurýminu en inni í almennum 

bekkjartímum því í sérkennslutímum var ró og friður. Þar gátu þeir lært á 

sínum eigin hraða, einbeiting þeirra varð meiri og upplifun af 

aðgreiningunni var jákvæð. 

2.5 Rannsóknir á því hvernig nemendum með sértæka 
námsörðugleika gengur að takast á við verkefnavinnunna 

Í niðurstöðum rannsóknar Kortering og Braziel (1999) sem fjallað var um í 

kaflanum á undan, kom fram að viðmælendum þeirra fannst 

verkefnavinnan í skólanum leiðinleg og þung og áttu erfitt með að skilja 

hvað þeir ættu að gera í verkefnunum. Þeim þótti aðstoðin sem þeir fengu 

ekki upp á marga fiska og nefndu að hvorki kennarar né foreldrar sýndu 

örðugleikum þeirra skilning. Þeir nefndu einnig að kennarar mættu sýna 

þeim meiri virðingu og vilja til að aðstoða þá og töldu örðugleikana hafa 

haft áhrif á frammistöðu sína í námi.  

Þegar litið er aftur á niðurstöður Ingesson (2007) kemur fram að um það 

bil 80% viðmælenda töldu að örðugleikar þeirra hefðu haft mikil neikvæð 

áhrif á námsárangur þeirra og átti það sértaklega við fyrstu sex árin í 

grunnskólanum. 

Markmið lífssögurannsóknar Önnu Bjarkar Sverrisdóttur (2010) var að 

varpa ljósi á upplifun fjögurra einstaklinga á aldrinum 17 til 20 ára sem áttu 

erfitt uppdráttar í grunnskóla vegna hegðunar- og/eða tilfinningaörðugleika 

á meðan á skólagöngu þeirra stóð. Niðurstöður rannsóknarinnar voru að 

viðmælendurnir áttu í örðugleikum með verkefnavinnuna og töldu að þeir 

örðugleikar hefðu haft áhrif á námsframvindu sína. Einnig töldu þeir að 

verkefni hefðu ekki verið sniðin að getu þeirra sem leiddi til þess að þau 

urðu þeim erfið. 

Rannsókn Þuríðar Ástvaldsdóttur (2011) snerist um upplifun fimm 

einstaklinga á aldrinum 17 til 59 ára, með sértæka námsörðugleika í 

stærðfræði. Tilgangur rannsóknarinnar var tvennskonar. Í fyrsta lagi að 

skoða hvaða áhrif það hefði á nemendur með sértæka námsörðugleika í 

stærðfræði að horfast í augun við stærðfræði daglega. Í öðru lagi að skoða 

hvernig örðugleikarnir birtust, hvenær þeir birtust og hvort þeir höfðu áhrif 

á daglegt líf. Af niðurstöðum rannsóknarinnar má sjá að viðmælendur áttu í 

örðugleikum með að takast á við verkefnavinnuna. Örðugleikarnir hjá 

viðmælendum birtust á misjöfnum tíma á skólagöngunni. Þeirra varð vart 

annað hvort í upphafi eða á síðustu árum grunnskólagöngunnar og einnig á 

fyrsta ári í framhaldsnámi. Viðmælendum fannst verkefnavinnan erfið og 

skildu nánast ekkert. Þeir töluðu einnig um að skilningur kennara hefði ekki 

verið til staðar því þeir hefðu sagt þeim að þeir yrðu að „leggja meira á sig 

og láta af leti sinni“. Þar kom einnig fram að þær neikvæðu tilfinningar sem 

vöknuðu hjá viðmælendum vegna stærðfræðinámsins, fylgdu þeim út í lífið. 

Ef niðurstöður rannsóknar Jónu Benediktsdóttur (2012) eru aftur 

skoðaðar kemur fram að flestum viðmælendum þótti stærðfræðinámsefnið 

erfitt og framfarir sínar nánast engar. 

2.6 Samantekt 

Meginniðurstöður fyrri rannsókna hafa sýnt að upplifanir nemenda með 

sértæka námsörðugleika af skólagöngu sinni, aðgreiningu frá 

samnemendum sínum vegna sérkennslutíma sem þeir sóttu og hvernig 

þeim tókst að takast á við verkefnavinnu sína eru mismunandi. Þeir 

nemendur sem upplifðu jákvæða skólagöngu tengdu hana við það að eiga 

góða vini í skólanum og þeir væru þeim „sérlega mikilvægir.“ Það kom 

einnig í ljós að þeir nemendur sem gengu ennþá í skóla upplifðu skólagöngu 

sína betri en þeir þátttakendur sem höfðu lokið skólagöngu sinni þegar 

rannsóknir fóru fram (Kortering og Braziel, 1999; Anna Katrín Eiríksdóttir, 

2007; Erla Skaftadóttir, 2010 og Jóna Benediktsdóttir, 2012). Nemendur 

sem upplifðu skólagöngu sína neikvæða fundu fyrir skorti á viðurkenningu 

og skilningsleysi gagnvart örðugleikum sínum af hálfu skólans (Erla 

Skaftadóttir, 2010 og Jóna Benediktsdóttir, 2012). 

Niðurstöður fyrri rannsókna sýndu einnig mismunandi upplifanir 

þátttakanda þegar þeir sögðu frá því hvernig þeir upplifðu að fara í 

sérkennslu, í sérstöku rými utan almennar bekkjarstofu. Þátttakendur í 

rannsóknum Holmbergs (2005), Hjördísar Jónsdóttur og Selmu Barðdal 

(1999), Jónu Benediktsdóttur (2012) og Lundqvist (2010) upplifðu bæði 

jákvæða og neikvæða aðgreiningu frá bekkjarfélögum sínum. Þátttakendur 

sem upplifðu aðgreininguna frá samnemendum sínum á jákvæðan hátt í 

rannsókn Holmbergs (2005) upplifðu þá kennslutíma sem „frí“ frá 

almennum bekkjartímum því þar var meiri aðstoð að fá og þar ríkti ró og 

friður. Svipaðar niðurstöður er að finna í rannsókn Lundqvist (2010) þar sem 

meirihluti þátttakenda upplifði jákvæða aðgreiningu frá samnemendum 

sínum því í sérkennslutímum var ró og friður og þeir gátu lært á sínum 

hraða. 

Verkefnavinna var flestum þátttakendum í fyrri rannsóknum erfið. Sumir 

töldu að verkefnin hafi ekki verið sniðin að þeirra þörfum. Þau voru þung og 

erfið og margir áttu erfitt með að skilja hvað þeir ættu að gera. Einnig kom 

fram að þátttakendum fannst sú aðstoð sem þeir þyrftu innan almennra 

bekkjartíma ekki vera til staðar (Kortering og Braziel, 1999; Ingesson, 2007; 

Anna Björk Sverrisdóttir, 2010; Þuríður Ástvaldsdóttir, 2011 og Jóna 

Benediktsdóttir, 2012). 

Niðurstöður þessara rannsóknar sýna svipaðar niðurstöður og fyrri 

rannsóknir. Þátttakendur upplifðu flestir skólagöngu sína sem jákvæða og 

það skipti þá einnig máli að eiga góða vini í skólanum, eins og kom fram í 

niðurstöðum fyrri rannsókna (Kortering og Braziel, 1999; Anna Katrín 

Eiríksdóttir, 2007; Erla Skaftadóttir, 2010 og Jóna Benediktsdóttir, 2012). 

Flestir þátttakendur þessara rannsókna upplifðu einnig ró og frið í 

sérkennslutímum og var það friðurinn sem einkenndi sérkennslutímana að 

þeirra sögn. Þeir nefndu að þar hefðu þeir einnig fengið þá aðstoð sem þeir 

þurftu til þess að skilja og ljúka við verkefnavinnuna. Upplifun þeirra af 

aðgreiningu frá samnemendum sínum var jákvæð í  huga flestra þeirra. 

Tilgangur með rannsókninni var að fá fram upplifun íslenskra 

grunnskólanemenda með sértæka námsörðugleika af skólagöngu sinni, 

aðgreiningu frá samnemendum sínum vegna sérkennslu sem þeir sóttu og 

hvernig þeim gekk að takast á við þau verkefni sem sett voru fyrir. 

Markmiðið var að að afla upplýsinga frá þeim í þeirri von að auka megi við 

þá þekkingu sem nú þegar er til staðar. Niðurstöður þessara rannsóknar 

styðja fyrri rannsóknarniðurstöður og því væri æskilegt að rannsaka hvernig 

grunnskólanemendur með sértæka námsörðugleika aðlagast í almennri 

bekkjarkennslu og hvernig þeim gengur að takast á við verkefnavinnuna. 

3 Aðferðafræði  

Í þessum kafla verður fjallað um aðferðafræði rannsóknarinnar. Sagt verður 

frá aðferð hennar, tilgangi, markmiðum og rannsóknarspurningum. 

Viðmælendum verður lýst stuttlega. Einnig verður fjallað um framkvæmd 

rannsóknarinnar, úrvinnslu gagna og siðferðileg álitamál. 

Tilgangur rannsóknar höfundar var að fá fram upplifun íslenskra 

grunnskólanemenda með sértæka námsörðugleika af skólagöngu sinni, 

aðgreiningu frá öðrum nemendum vegna sérkennslu sem þeir sóttu og 

hvernig þeim gekk að takast á við verkefnavinnu sína. 

Rannsóknarmarkmiðið var að afla upplýsinga frá viðmælendum um upplifun 

þeirra í þeirri von að bæta við þá þekkingu sem nú þegar er til staðar.  

Rannsóknarspurningar höfundar voru: 

1. Hver er upplifun íslenskra grunnskólanemenda með sértæka 

námsörðugleika af skólagöngu sinni? 

2. Hvernig upplifa íslenskir grunnskólanemendur með sértæka 

námsörðugleika aðgreiningu frá öðrum nemendum vegna 

sérkennslu sem þeir sækja? 

3. Hvernig gengur íslenskum grunnskólanemendum með sértæka 

námsörðugleika að takast á við verkefnavinnunna? 

3.1 Aðferð rannsóknar 

Viðtöl fela það í sér að rannsóknargögnum er aflað með beinum orðskiptum 

viðmælenda og rannsakanda og því eru viðtöl félagsleg athöfn. Samskipti 

viðmælanda og rannsakanda endurspegla flókið og margvíslegt samspil 

tilfinninga, hugsana, hegðunar og skynjunar (Helga Jónsdóttir, 2013). 

Hálfstöðluð viðtöl hafa þann tilgang að veita skilning á reynslu þátttakenda 

út frá þeirra eigin sjónarmiðið og henta í eigindlegri aðferðafræði (Danby, 

Ewing og Thope, 2011; Helga Jónsdóttir, 2013 og Lichtman, 2013). Í 

hálfstöðluðum viðtölum eru notaðir viðtalsrammar þar sem rannsakandinn 

hefur útbúið fyrirfram ákveðnar spurningar sem gefur viðmælendum frelsi 

og sveigjanleika til að svara. Með þessari aðferð festist rannsakandinn ekki í 

spurningum sínum en getur haldið vel utan um viðtalið (Helga Jónsdóttir, 

2013 og Lichtman, 2013).  

Gæta þarf þess vel að viðtöl verði samtöl en ekki yfirheyrsla. Með þessari 

aðferð fær rannsakandi tækifæri til að spyrja dýpri spurninga í þeim tilgangi 

að öðlast betri skilning á upplifun viðmælenda. Niðurstöður sem fást með 

þessum aðferðum er ekki hægt að yfirfæra yfir á aðra en þátttakendur í 

rannsóknin, heldur geta þær nýst til að skilja betur upplifun ákveðinna 

einstaklinga og út frá henni að skoða vísbendingar um hvað gæti skipt máli 

fyrir aðra (Flick, 2006). Nauðsynlegt er að rannsakandinn sé eins lítið 

stýrandi og mögulegt er. Einnig þarf rannsakandinn að vanda til verka á 

meðan viðtalið fer fram, svo að viðmælendur skilji hvað átt er við með 

hverri spurningu (Helga Jónsdóttir, 2013). 

Í eigindlegum rannsóknum velur rannsakandinn rannsóknarefnið og 

hvernig hann ætlar að nálgast rannsóknina. Hann spyr spurninga og sér um 

greiningu gagna og túlkun þeirra. Hann þarf að gera sér grein fyrir afstöðu 

sinni til rannsóknarefnisins og fer því ekki á vettvang með fyrirfram 

ákveðnar skoðanir, því að þær geta haft áhrif á viðtalið og greiningu gagna. 

Rannsakandinn þarf að sýna viðmælendum sínum skilning og virðingu með 

því að leggja sig allan fram við virka hlustun án þess að dæma, en það er 

lykilinn að árangursríku viðtali (Lichtman, 2013). Virk hlustun (e. active 

listening) snýst um að rannsakandinn hlusti á viðmælandann og reyni að 

skilja tilfinningar hans og hvað hann er að tala um, bæði það sem sagt er og 

ósagt er látið (Helga Jónsdóttir, 2013; Pinnegar og Daynes, 2007).  

Til að viðmælandi upplifi virka hlustun getur rannsakandinn gefið í skyn 

með látbragði að hann sé að hlusta og/eða umorðað það sem hann telur 

viðmælandann eiga við. Rannsakandinn þarf að gefa sér góðan tíma í 

upphafi viðtals til að kynnast viðmælanda, til dæmis með því að byrja 

viðtalið á auðveldum spurningum sem sniðnar eru að aldri hans. 

Rannsakandinn þarf að leggja ríka áherslu á að ná góðum tengslum við 

viðmælandann og skapa það traust sem þarf á milli sín og hans (Helga 

Jónsdóttir, 2013; Pinnegar og Daynes, 2007). 

3.2 Þátttakendur 

Þátttakendur rannsakanda voru íslenskir grunnskólanemendur á aldrinum 9, 

10 og 12 ára í einum grunnskóla á höfuðborgarsvæðinu. Vali á honum var 

þannig háttað að haft var samband við nokkrar skólaskrifstofur á svæðinu til 

þess að afla upplýsinga um hvaða grunnskólar hentuðu til rannsóknar á 

viðfangsefninu. Nokkrir skólar komu til greina. Rannsóknin var síðan kynnt 

með tölvupósti sem sendur var á stjórnendur og óskað eftir fundi í þeim 

tilgangi að upplýsa þá betur um tilgang hennar. Í kjölfarið ræddu 

skólastjórnendur við starfsfólk sitt. Val á tilraunaskóla byggðist á áhuga 

stjórnenda og samþykki þeirra og starfsfólks á þátttöku.  

Val á viðmælendum var byggt á hentugleika og voru þeir tilnefndir af 

deildarstjóra sérkennslu og sérkennurum skólans fyrir 4.–7. bekk. 

Nemendur voru valdir vegna sértækra námsörðugleika þeirra í lestri og/eða 

stærðfræði en misjafnt var hversu lengi námsörðugleikarnir höfðu varað. 

Nemendurnir áttu það sameiginlegt að fá sérkennslu. Foreldrar þeirra gáfu 

skriflegt samþykki sitt fyrir þátttöku þeirra í rannsókninni fyrir hönd þeirra á 

sérstökum eyðublöðum. Þar komu fram upplýsingar um rannsóknina ásamt 

upplýsingum um langtímarannsóknina sem hún er hluti af. Einnig var gerð 

grein fyrir því að rannsóknin væri trúnaðarmál og hefði verið tilkynnt til 

Persónuverndar. Nöfn viðmælenda, kennara, starfsfólks skólans og 

nemenda eru dulnefni.  

Í töflu 1 eru sérkennslutímar sem viðmælendur sóttu ásamt upplýsingum 

um námsörðugleika hvers og eins. 

Tafla 1. Sértækir námsörðugleikar viðmælenda. 

 
 

Viðmælendur voru á aldrinum 9 til 12 ára. Í töflu 2 er að finna 

aldursdreifingu þeirra. 

Tafla 2. Aldursdreifing viðmælenda. 

 

3.2.1 Arnar 

Arnar var 12 ára og langaði til þess að verða atvinnumaður í knattspyrnu 

eða lögregluþjónn. Hann var greindur með lesblindu og var í sérkennslu 

vegna örðugleika í lestri og stærðfræði. 

3.2.2  Bára 

Bára var 11 ára og langaði til að verða arkitekt þegar hún yrði stór því hana 

langaði til að hanna og byggja sinn eigin bóndabæ. Hún var greind með 

lesblindu, athyglisbrest og ofvirkni (ADHD). Hún átti erfitt með að koma 

skoðunum sínum á framfæri en það tókst þó yfirleitt að lokum. Bára var í 

sérkennslu vegna erfiðleika í lestri og stærðfræði. 

3.2.3 Dóri 

Dóri var 12 ára og langaði til þess að verða verkfræðingur eða flugmaður 

þegar hann yrði stór. Hann var greindur með lesblindu og var í sérkennslu 

vegna örðugleika í lestri.  

3.2.4  Elsa 

Elsa var 12 ára og langaði til þess að verða fatahönnuður, flugfreyja eða 

bakari þegar hún yrði stór. Hún var greind með lesblindu og var í sérkennslu 

vegna örðugleika í lestri og stærðfræði.  

3.2.5 Fannar 

Fannar var 9 ára og langaði til þess að verða atvinnumaður í knattspyrnu 

þegar hann yrði stór. Hann var greindur með athyglisbrest og ofvirkni og var 

í sérkennslu vegna örðugleika í lestri og stærðfræði.  

3.2.6  Guðrún 

Guðrún var 12 ára og langaði til þess að verða innanhússhönnuður þegar 

hún yrði stór. Hún var greind með lesblindu og var í sérkennslu vegna 

örðugleika í lestri.  

3.2.7 Helgi 

Helgi var 9 ára og langaði til þess að verða „skyfall“ kennari þegar hann yrði 

stór. Hann var greindur með athyglisbrest og ofvirkni og grunur er um 

lesblindu hjá honum. Hann var í sérkennslu vegna örðugleika í lestri. Í 

upphafi viðtalsins virtust svör hans til þess gerð að þóknast 

rannsakandanum. Spurningarnar voru honum erfiðar og því átti hann oft 

erfitt með að svara þeim, en vildi samt halda áfram. Þegar leið á viðtalið 

opnaði hann sig.  

3.2.8 Inga 

Inga var 9 ára og langaði til þess að verða söngkona eða hárgreiðslukona 

þegar hún yrði stór. Grunur er um talnablindu hjá henni og var hún í 

sérkennslu vegna örðugleika í stærðfræði.  

3.2.9 Íris 

Íris var 9 ára og langaði til að verða dýralæknir þegar hún yrði stór. Hún var 

greind með athyglisbrest og grunur er um talnablindu hjá henni. Hún var í 

sérkennslu vegna örðugleika í stærðfræði. 

3.2.10 Jónas 

Jónas var 12 ára og langaði til þess að verða atvinnumaður í handbolta 

þegar hann yrði stór. Jónas var greindur með kvíða og er grunur um 

talnablindu hjá honum. Hann var í sérkennslu vegna örðugleika í 

stærðfræði.  

3.2.11  Kolbrún 

Kolbrún var 9 ára og langaði til þess að verða sjúkraþjálfari þegar hún yrði 

stór. Grunur er um lesblindu hjá henni. Hún var í sérkennslu vegna 

örðugleika í lestri. 

3.2.12  Lóa 

Lóa var 12 ára og langaði til að verða leikskólakennari og hundaþjálfari 

þegar hún yrði stór. Hún var greind með athyglisbrest og ofvirkni og var í 

sérkennslu vegna örðugleika í lestri. 

3.2.13 Máni 

Máni var 12 ára og langaði til þess að verða trommuleikari og atvinnumaður 

í „mountain bike“ þegar hann yrði stór. Hann var greindur með lesblindu og 

var í sérkennslu vegna örðugleika í lestri. 

3.2.14 Nína 

Nína var 12 ára og langaði til þess að verða rithöfundur þegar hún yrði stór. 

Hún var greind með lesblindu og var í sérkennslu vegna örðugleika í lestri.  

3.2.15 Ottó 

Ottó var 9 ára og langaði til þess að verða flugmaður þegar hann yrði stór. 

Hann var greindur með athyglisbrest og ofvirkni og var í sérkennslu vegna 

örðugleika í lestri. 

3.3 Viðtalsramminn 

Viðtalsramminn var gerður í samvinnu við Guðrúnu Björgu Ragnarsdóttur, 

doktorsnema. Spurningarnar voru byggðar á viðfangsefni rannsóknarinnar, 

hver væri upplifun nemenda með sértæka námsörðugleika af skólagöngu 

sinni, hvernig þeir upplifðu aðgreiningu frá öðrum nemendum vegna 

sérkennslutíma sem þeir sóttu og hvernig þeim tækist að takast á við 

verkefnavinnu sína.  

Við gerð viðtalsrammans var fylgt leiðarvísi fyrir rannsakendur sem Lewis 

og Porter (2004) gerðu til leiðbeiningar um hvernig ætti að taka viðtöl við 

börn og unglinga með sértæka námsörðugleika. Einnig var stuðst við 

rannsókn Nind (2008) við gerð viðtalsspurninga sem höfða til dæmis til 

nemenda sem glíma við námsörðugleika; jafnframt þessu útbjó höfundur 

ásamt Guðrúnu Björgu nokkrar spurningar sjálf. Fyrstu tvær spurningar 

viðtalsrammans voru auðveldar í svörun og sniðnar að aldri 

viðmælendanna. Næstu spurningum var ætlað að fá fram upplifun þeirra af 

skólagöngu sinni og aðgreiningu frá öðrum nemendum, þegar þeir sóttu 

sérkennslu. Þeir voru spurðir hvernig þeim gengi að meðtaka, skilja og vinna 

úr fyrirmælum kennara og leiðbeiningum í verkefnabókum. Einnig voru þeir 

spurðir út í hvað þeim fyndist erfiðast og hvernig þeim gengi að takast á við 

verkefnavinnuna bæði í almennum bekkjartímum og sérkennslutímum (sjá 

viðauka). Viðtalsramminn var forprófaður meðal þriggja barna á aldrinum 9 

til 11 ára. 

3.4 Framkvæmd og úrvinnsla 

Að taka viðtöl við börn krefst mikillar undirbúningsvinnu. Áður en 

rannsóknin hófst leitaði höfundur sér upplýsinga um hvernig haga skyldi 

viðtölum við börn, hvers þyrfti að gæta og hvað væri mikilvægt að hafa í 

huga við gerð viðtalsramma. Það sem rannsakandi þarf að hafa í huga er 

fyrst og fremst að ná góðum tengslum við börnin og skapa það traust sem 

þarf á milli sín og þeirra. Einnig þarf rannsakandinn að ná athygli barnanna 

og halda einbeitingu gagnvart rannsóknarefninu (Danby, o.fl., 2011). 

Rannsóknir á sjónarmiðum barna hafa leitt í ljós að aldur segir ekki endilega 

til um hæfni þeirra. Börn geta sýnt fram á hæfni vel umfram aldur sinn, ef 

þau fá tækifæri til að fást við viðfangsefni sem höfðar til þeirra og hefur 

einhverja merkingu fyrir þau ásamt stuðningi frá fullorðnum einstaklingi 

(Jóhanna Einarsdóttir og Bryndís Garðarsdóttir, 2012). Í sumum tilvikum 

leitast börn við að þóknast fullorðnum og svara því ekki spurningunum út 

frá sjálfum sér (Halla Björk Marteinsdóttir, 2010). 

Fyrstu fimm viðtöl rannsóknarinnar tók Guðrún Björg Ragnarsdóttir 

doktorsnemi, að viðstöddum höfundi. Viðmælendur rannsóknarinnar eru 

fimmtán og tók höfundur hin tíu. Rannsakandi nálgaðist hvern viðmælanda 

á „heimavelli“ hans, það er í kennslustofu hans. Hann kynnti sig fyrir 

viðmælendum og kennurum þeirra og spjallaði við þá á meðan þeir gengu í 

átt að viðtalsherberginu frá kennslustofunni. Þegar rannsakandi og 

viðmælandi voru búnir að koma sér vel fyrir útskýrði rannsakandi hvernig 

viðtalið myndi fara fram. Viðmælendur voru upplýstir um að ekki yrði hægt 

að rekja upplýsingar sem notaðar yrðu úr viðtölunum til þeirra. Þeim var 

einnig tjáð að þeim væri frjálst að hætta við að taka þátt í þeim hvenær sem 

þeir vildu.  

Viðtölin fóru fram í lítilli og notalegri stofu sem var stundum notuð undir 

sérkennslutíma og var því ekki ókunnug sumum viðmælenda. Hún var á 

sama gangi og skrifstofa skólans og skólastjórans. Viðmælendur sátu á 

skrifborðsstól með mjúkri sessu beint á móti rannsakandanum. Á milli 

þeirra var lítið skólaborð og á því var tölva rannsakandans. Stofan var 

pöntuð fyrirfram og var ávallt laus þegar viðtölin fóru fram. Miði var settur á 

hurð stofunnar til að minnka líkurnar á truflun. 

Viðtölin tóku allt frá 15 mínútum til 45 mínútna, en lengd þeirra fór eftir 

því hversu opnir viðmælendur voru. Samtals voru tekin 15 viðtöl, sjö við 

drengi og átta við stúlkur. Leyfi voru fengin hjá hverjum fyrir sig fyrir því að 

viðtölin væru hljóðrituð. Þeim var síðan eytt að lokinni rannsókn. Viðtölin 

fóru fram frá miðjum október og fram í byrjun nóvember árið 2014. 

Viðtölin voru afrituð frá orði til orðs og dregin út úr þeim sameiginleg 

þemu með því að nota lyklun (e. coding) en hún er notuð til að tengja 

saman meginatriðin og felur í sér að auðkenna mikilvæga þætti sem má 

finna í þeim. Með þessari aðferð er verið að finna mynstur og samhengi 

þessara þátta (Helga Jónsdóttir, 2013). Greint verður frá þemunum sem 

fram komu í niðurstöðukafla þessarar ritgerðar. 

Reynt var að tryggja réttmæti niðurstaðna rannsóknarinnar með því að 

hafa viðtalsgögnin sem ítarlegust og gerði rannsakandi grein fyrir afstöðu 

sinni og reynslu af sérkennslutímum í grunnskólanámi vegna sértæka 

námsörðugleika. Leitað var eftir upplifun viðmælenda af skólagöngu sinni, 

aðgreiningu frá öðrum vegna sérkennslu sem þeir sóttu og hvernig þeim 

gengi að takast á við verkefnavinnuna. Beinar tilvitnanir í viðtölin verða 

notaðar til að auðvelda lesendum að átta sig á réttmæti niðurstaðna.  

3.5 Siðferðileg álitamál 

Rannsóknin þarf að uppfylla siðferðilegar kröfur. Orðið „siðfræði“ er 

tvíþætt. Það vísar annars vegar til þess hvernig hugarfari fólks og hegðun er 

í raun háttað og hins vegar til þess hvers konar hugarfar og hegðun ætti að 

ríkja (Sigurður Kristinsson, 2013). Viðfangsefni siðfræðinnar snúast mörg um 

það að reyna að komast að skynsamlegri niðurstöðu um tiltekið efni og því 

er verkefni siðfræðinnar að greina vandamál og gagnrýna í von um 

réttmætari og áreiðanlegri niðurstöður. Hver einstaklingur hefur rétt til 

friðhelgi og því þarf rannsakandi að sýna fyllstu varkárni þegar hann vinnur 

með þær persónulegu upplýsingar sem viðmælendur gefa. Siðferðileg 

skylda rannsakandans ýtir undir að hann sé trúr viðmælanda sínum, 

heiðarlegur og nákvæmur (Helga Jónsdóttir, 2013). 

4 Niðurstöður 

Í þessum kafla verða niðurstöður kynntar. Þær eru fyrst flokkaðar eftir 

rannsóknaspurningum rannsakanda og síðan í undirflokka með 

sameiginlegum þáttum eftir greiningu gagna. Þeir snúast um sameiginlega 

atriði sem viðmælendur nefndu í viðtölunum.  

Rannsóknarspurningarnar voru: 

1. Hver er upplifun íslenskra grunnskólanemenda með sértæka 

námsörðugleika af skólagöngu sinni? 

2. Hvernig upplifa íslenskir grunnskólanemendur með sértæka 

námsörðugleika aðgreiningu frá öðrum nemendum vegna 

sérkennslu sem þeir sækja?  

3. Hvernig gengur íslenskum grunnskólanemendum með sértæka 

námsörðugleika að takast á við verkefnavinnuna? 

Beinar tilvísanir í orð viðmælenda eru afmarkaðar með gæsalöppum eða 

inndregnum texta. 

4.1 Upplifun viðmælenda af skólagöngu sinni 

Upplifun viðmælenda af skólagöngu sinni var misjöfn en þegar á heildina 

var litið var hún í flestra hugum góð. Í töflu 3 er að finna yfirlit yfir hvernig 

viðmælendur upplifðu skólagöngu sína. 

 

Tafla 3. Upplifun af skólagöngu. 

Til þess að fá fram upplifun viðmælenda af skólagöngu sinni var til 

dæmis spurt hvort þau hlökkuðu til að mæta í skólann eftir sumarfríi, hvort 

þau hlökkuðu til að mæta í skólann á morgnana, hvernig þeim leið í 

skólanum og hvað þeim fyndist skemmtilegast þar. Meirihluti viðmælenda 

eða níu hlökkuðu til að mæta í skólann eftir sumarfrí og sjö hlökkuðu til að 

mæta á morgnana. Í töflu 4 má sjá yfirlit yfir hvað hver viðmælandi sagði 

þegar spurt var út í þessa tvo þætti. 

 

Tafla 4. Svör viðmælenda um að mæta í skólann eftir sumarfrí og á morgnana. 

 
 

Arnar, Bára, Dóri, Guðrún, Inga, Íris, Kolbrún, Nína og Ottó sögðu að þau 

hlökkuðu alltaf til að mæta í skólann að sumarfríi loknu til að leika við vini 

sína sem þau hefðu ekki hitt um sumarið. Þegar Arnar var spurður hlakkaði 

hann einnig til þess að byrja að læra og sagði: „Mér hlakkar til að svona að 

hitta krakkana og byrja svona aftur skilur með skólabækurnar, því ég er 

komin með leið á hinu.“  

Elsa, Jónas og Máni hlökkuðu stundum til að mæta í skólann að sumarfríi 

loknu. Elsa hlakkaði, „stundum til að hitta alla þá sem hún hitti ekki í sumar. 

Gaman að leika við þá og sérstaklega hitta þau.“ Fannar, Helgi og Lóa 

hlökkuðu ekki til að mæta í skólann eftir sumarfrí og Lóa hristi höfuðið 

þegar hún var spurð. Þegar hún var spurð af hverju ekki sagði hún: „Finnst 

ekkert gaman að fara í skólann“ og Helgi sagði: „Mér líkar ekki mjög mikið 

að vera í skólanum.“  

Þegar viðmælendur voru spurðir hvort þau hlökkuðu til að mæta í 

skólann á morgnana sögðu átta þeirra „já“. Arnar, Bára, Dóra, Guðrún, Inga, 

Íris, Kolbrún og Máni hlökkuðu til að mæta á morgnana en Elsa, Helgi, 

Jónas, og Nína hlökkuðu stundum til. Þegar viðmælendur voru spurðir hvort 

þau gætu sagt af hverju þau hlökkuðu til sagði Máni: „Finnst gaman í 

skólanum“ og Elsa sagði: 

Hlakka til að sjá vini mína og þegar eitthvað spennandi er að 

gerast í skólanum. Þegar við erum að fara eitthvað eða þegar 

frjáls tími er, þá hlakkar mig til eða þegar við megum gera 

eitthvað ákveðið þá hlakkar mig til, en þegar það er hávaði, þá 

hlakkar mér ekkert til. 

Fannar, Lóa og Ottó hlökkuðu ekki til að mæta á morgnana. Ottó sagði: 

„Nei, ég vill frekar vera í tölvunni og gera eitthvað eins og vera í 

Playstation.“ 

4.1.1 Samantekt 

Þegar á heildina er litið var upplifun af skólagöngu þátttakenda góð. Níu af 

fimmtán hlökkuðu til að mæta eftir sumarfríi í skólann. Átta sögðust hlakka 

til að mæta á morgnana og fjórir sögðust stundum hlakka til. Það sem 

einkenndi frásagnir þátttakenda, þegar spurt var út í upplifun af skólagöngu 

þeirra, kom fram að eiga góða vini í skólanum skipti þá máli og voru það 

vinirnir sem þátttakendur hlökkuðu mest til að hitta að sumarfríi loknu. 

4.1.2 Líðan viðmælenda í skólanum 

Þegar viðmælendur voru spurðir hvernig þeim liði í skólanum sögðu flestir 

„bara vel.“ Þegar þeir voru beðnir um að lýsa líðan sinni betur kom í ljós að 

flestir tengdu hana við vini og þá félaga sem þeir áttu í skólanum. Flestum 

leið vel, þó sumir hefðu upplifað erfiða tíma í skólanum sökum stríðni vina 

og félaga. Yfirlit yfir líðan hvers og eins viðmælanda er að finna í töflu 5. 

 

Tafla 5. Líðan viðmælenda í skólanum. 

 

 

Arnari, Báru, Ingu, Írisi og Nínu leið oftast vel í skólanum. Bára og Nína 

höfðu þó upplifað vanlíðan vegna stríðni og ósættis við vini og félaga. Nína 

varð stundum leið og pirruð vegna stríðni af hálfu strákanna í bekknum 

hennar og sagði: „Strákarnir, þeir eru svolítið pirrandi,“ Báru leið illa ef 

ágreiningur kom upp á milli vina hennar og einnig ef hún var skilin útundan.  

Fannar, Helgi, Jónas, Kolbrún, Lóa, Máni og Ottó nefndu að þeim hefði 

liðið illa vegna stríðni en Helgi, Jónas, Kolbrún, Máni og Ottó hlökkuðu samt 

alltaf til að mæta í skólann að sumarfríi loknu. Fannar, Helgi og Lóa voru þau 

sem áttu erfitt félagslega séð og áttu fáa vini að eigin sögn og upplifðu 

skólagöngu sína sem slæma. Fannar sagðist verða fyrir ofbeldi af hálfu vina 

sinna: „Þeir lemja mig eftir skóla. Ég segi þeim að stoppa og stundum hleyp 

ég heim.“ Fannar sagðist stundum segja móður sinni frá þessum atburðum. 

Fannar hlakkaði ekki til að mæta í skólann á morgnana og vildi ekki vera í 

skóla. Lóa upplifði skólagöngu sína með svipuðum hætti og hún átti erfitt 

með að eignast vini, líkaði illa við flesta. Hún átti eina mjög góða vinkonu og 

gerðu þær allt saman. Lóa sagði: „Nefnilega við erum, við erum einar í 

skólanum, við reynum ekki að tala við neina aðra. Við reynum að vera bara 

við sjálfar. Mér er alveg sama þó ég eignist ekki nýja vini,“ og var ánægð 

með að eiga eina bestu vinkonu. 

4.1.3 Samantekt 

Tíu af fimmtán viðmælendum sögðu sér líða vel í skólanum. Vinátta 

skólafélaga og að eiga vini í skólanum var það sem flestir tengdu við líðan 

sína þegar þeir voru beðnir um að lýsa henni betur. Sum barnanna höfðu 

upplifað erfiða tíma í skólanum, vegna stríðni vina og félaga. 

4.1.4 Skemmtilegast í skólanum 

Mismunandi var hvað viðmælendum fannst skemmtilegast að gera í 

skólanum fyrir utan að leika við vinina. Fjórir af fimmtán nefndu stærðfræði 

sem skemmtilegasta fagið. Ottó var einn þeirra sem fannst stærðfræði 

skemmtilegust en honum fannst einnig gaman í frjálsu vali og sagði: 

„Stærðfræði og frjálst val.“ Tveimur öðrum fannst einnig frjálst val 

skemmtilegast því þá fengju þau að spila, teikna eða vinna í öðruvísi 

vinnubókum. Aðeins einn af fimmtán nefndi lestur. Í töflu 6 er að finna 

yfirlit yfir hvað viðmælendum fannst skemmtilegast að gera í skólanum. 

Tafla 6. Ummæli viðmælenda af því hvað þeim fannst skemmtilegast í skólanum. 

 

 

4.1.5 Samantekt 

Ummæli viðmælenda af því hvað þeim fannst skemmtilegast að gera í 

skólanum voru hvert með sínu móti. Fjórir nefndu að stærðfræði væri það 

skemmtilegasta í skólanum af námsefninu og fjórir nefndu að „frjálst val“ 

væri það skemmtilegasta. Lestur og skrift var aðeins skemmtilegast hjá 

tveimur. 

4.2 Upplifun viðmælenda af aðgreiningu frá öðrum  

Í sérkennslutímum leið flestum viðmælenda best vegna þess að friður og ró 

ríkti í kennslustofunni og þau fengu sértæka aðstoð. Tólf viðmælendur 

upplifðu aðgreininguna frá samnemendum sínum jákvæða en einungis tveir 

neikvæða. Í töflu 7 má sjá yfirlit yfir hvernig viðmælendur upplifðu 

sérkennslutíma í aðgreindu rými. 

 

Tafla 7. Upplifun viðmælenda af sérkennslutímum í aðgreindu rými. 

Fannar sagðist ekki fara neitt annað til að læra og það væri bara 

umsjónarkennarinn hans sem aðstoðaði hann við námið. 

4.2.1 Upplifun viðmælenda af sérkennslutímum 

Upplifun flestra viðmælenda af sérkennslutímum var góð og voru flestir 

ánægðir með þá aðstoð sem þeir fengu. Í töflu 8 má sjá hvernig upplifun 

þeirra var af sérkennslutímum. 

 

Tafla 8. Upplifun viðmælenda af sérkennslutímum. 

 

 

Sérkennslan fór fram í litlum hópum utan bekkjar í sérrými þar sem 

nemendum úr sama árgangi var blandað saman. Þegar Bára var spurð út í 

atriði sem snéru að sérkennslutímum sagði hún: „Við erum sex saman í 

tíma, fjögur úr mínum bekk og tvö úr hinum og maður er bara inni í minni 

stofu, það er betra.“ Misjafnt var hversu oft viðmælendur fóru í sérkennslu. 

Sumir fóru tvisvar á dag alla daga vikunnar en aðrir einu sinni í viku. 

Nemendur báru sjálfir ábyrgð á því að fara í sérkennslutímana. Arnar var 

einn af viðmælendunum sem fóru oft í viku og sagði: „Ég þarf að fara alla 

daga nema á föstudögum í íslensku.“ Hann var einnig í sérkennslu vegna 

erfiðleika í stærðfræði. 

Það sem einkenndi sérkennslutíma að sögn viðmælenda var ró og friður. 

Í töflu 9 er að finna umsagnir viðmælenda tengdar þeim. 

Tafla 9. Umsagnir viðmælenda tengdar sérkennslutímum. 

 

 

Í sérkennslutímum náðu nemendurnir að einbeita sér betur, gátu unnið 

á sínum hraða og fengu meiri einstaklingsbundna aðstoð af umsögnum 

viðmælenda að dæma. Þegar Íris lýsti upplifun sinni af sérkennslutímum 

sagði hún: „Ég fæ meiri aðstoð, þar er líka meiri friður og ég vinn meira í 

friði.“ Í sama streng tóku þau Arnar, Bára, Dóri, Elsa, Guðrún, Inga, Jónas, 

Máni og Nína þegar þau lýstu upplifun sinni af sérkennslunni. Arnar sagði: 

„Þar eru færri krakkar, minna rými og ég fæ meiri hjálp. Ég næ að einbeita 

mér betur því þar er minni hávaði.“ Báru fannst hún einnig fá meiri aðstoð 

og sagði:  

Hérna, [sérkennarinn] hjálpar manni svona miklu meira út af 

því að það er ekki eins erfitt fyrir [sérkennarann] eins og 

[umsjónarkennarann] að hjálpa okkur, þannig að við förum út 

af því. Stundum bara vera í sérkennslu því það eru svo oft læti í 

bekknum, það truflar mann. 

Bára minntist einnig á að hún væri með einstaklingsáætlun sem hún 

fylgdi: 

Ég er með svona áætlun, ég og [bekkjarfélagi] til að vita eins og 

þá er ég búin með þessa viku og þessa eða þennan dag. Þá 

getum við kannski strikað yfir eða sett X við hliðina á því, þá 

vitum við hvað við erum búin með. Svo ég þarf ekki að gera  

Ró og vinnufriður x x x x x x 6

Minni hávaði x x x x x x x 7

Meiri hjálp x x x x x x x x x x x x 12

Enginn hjálp x 1

Fáir í hóp x x x x x 5

Minna rými x x 2

Betri einbeiting x x x x x 5

Gengur betur að læra x x x x x x x x x x x x 12

Léttari verkefni x 1

Öðruvísi verkefni x x x x 4

Leiðinleg verkefni x x 2

Fáum að vinna saman x x 2

Áætlunarmarkmið x 1

alltaf svo meira, þannig að það hjálpar okkur mjög mikið, skilur 

þú? 

Helgi og Ottó sögðu að þeim liði ekki nógu vel í sérkennslutímum og var 

upplifun þeirra frábrugðin upplifun hinna þrettán viðmælendanna. Þeir 

upplifðu slæma aðgreiningu frá bekkjarfélögum sínum. Þeim fannst 

aðstoðin frá öðrum kennurum en umsjónarkennurum sínum „óþægileg“ og 

nefndu að verkefnin sem þeir væru með í sérkennslutímum væru ekki eins 

og bekkjarfélagar þeirra væru með. Þegar Helgi var spurður út í hvernig 

honum fyndist að sækja sérkennslutíma sagði hann: 

Mjög óþægilegt, þau láta mig stundum þangað niður út af því 

að ég er kannski lengur að gera einhverja vinnu. Langar pínu að 

vera með hinum börnunum í staðinn fyrir að vera hent fram og 

til baka [....] allt í einu er allt í einu bara annar kennari og segir 

mér að gera eitthvað sem við erum ekki að gera uppi, bara allt 

annað og fullt af verkefnum, ekki svona venjulegum verkefnum 

og [sérkennarann] er bara ekkert að hjálpa mér. 

Ottó var aðeins jákvæðari en Helgi. Hann fékk stundum 

sérkennsluaðstoð þegar bekkjartímar voru og fannst hún hjálpa sér. Honum 

gekk ekki nógu vel með verkefnavinnuna inni í bekknum vegna hávaða, að 

eigin sögn, og fékk því oft að fara fram á gang til að læra og sagði: „Ég spyr 

stundum [umsjónarkennarann] hvort ég megi fara einn fram, því að það eru 

alltaf svo mikil læti inni í stofunni hjá mér.“ Ottó fór stundum á flakk um 

skólann í stað þess að mæta í sérkennslutíma og missti því stundum af þeim 

tímum: 

Stundum nenni ég ekki að fara. Ég og Fannar vorum að labba 

fram hjá hádegismatnum, við förum stundum á flakk um 

skólann, kíkjum á hann og svona. Síðan förum við bara og 

hittum [sérkennarann] og hún segir að við séum búnir að missa 

af tímanum og fáum skráningarmiða ef við gerum þetta aftur. 

Og við gerðum þetta einu sinni aftur. 

Þrátt fyrir að Ottó liði betur, þar sem minni hávaði var, leið honum samt 

ekki vel að þurfa að fara í sérkennslutíma. 

4.2.2 Samantekt 

Flestir viðmælendur upplifðu jákvæða aðgreiningu frá samnemendum 

sínum þegar þeir voru í sérkennslutímum. Það sem einkenndi 

sérkennslutímana af frásögnum viðmælenda var minni hávaði, meiri aðstoð 

að fá og þar ríkti ró og friður og þar leið þeim best. Tólf af fimmtán nefndu 

einnig að þeim gengi betur að læra og takast á við verkefnavinnuna í 

sérkennslutímum og fimm af fimmtán sögðu að einbeiting þeirra væri meiri 

í þeim tímum. 

4.2.3 Upplifun viðmælenda af bekkjartímum 

Upplifun nemendanna af bekkjarkennslunni var frábrugðin upplifun þeirra 

af sérkennslunni. Flestum eða ellefu fannst of mikill hávaði í bekkjartímum 

og sex nefndu að bekkjarfélagar trufluðu þá á meðan þeir voru að vinna 

verkefnin sín. Í töflu 10 má sjá hvernig viðmælendur upplifðu 

bekkjarkennsluna. 

 

Tafla 10. Upplifun viðmælenda af bekkjarkennslutímum. 

 

 

Þegar viðmælendur voru spurðir nánar út í bekkjartímana kom fram að 

hávaði, óróleiki og truflanir frá sessunautum einkenndu þá. 

Ellefu af fimmtán viðmælendum sögðust eiga erfitt með að einbeita sér 

vegna hávaða og sex nefndu að truflun bekkjarfélaga leiddi oft til þess að 

þeir ættu erfitt með að fylgjast með því sem fram fór í tímum og þetta 

truflaði verkefnavinnu þeirra. Kolbrún var ein af þeim og sagði: „Stundum er 

erfitt því sumir í bekknum mínum eru óþekkir og strákarnir stríða mér oft, 

það er dálítið erfitt.“ Fannar var einnig einn af þeim sem voru oft truflaðir af 

sessunautum sínum og sagði: „Hann situr bak við mig og hann truflar mig, 

það er alltaf verið að trufla mig þegar ég er að læra.“ Bára sagði að það væri 

mjög pirrandi þegar hún gæti ekki einbeitt sér vegna hávaða í bekknum og 

sagði: „Þegar [bekkjarfélagi] hérna eins og seinast þá gerði hann alltaf svona  

byssuhljóð, það var mjög óþægilegt. Þá hérna fer ég að hlusta á það í 

staðinn fyrir að einbeita mér að dæminu sem ég er að gera.“ Af frásögn Lóu 

að dæma þá leið henni ekki vel í bekkjartímum og vildi helst vera bara í 

sérkennslutímum. Hún sagði: „Mér finnst mjög óþægilegt þegar það eru 

mikil læti í kringum mig.“ 

Þegar viðmælendur voru spurðir hvort það kæmi annar kennari inn í 

bekkjartíma og aðstoðaði svöruðu átta játandi. Í flestum tilfellum kom 

gangavörður en þeir nefndu einnig að skólaliði kæmi inn í bekkina til þess 

að aðstoða. Jónas sagði: „Nei, jú, það kemur hérna gangavörðurinn af því að 

ef það eru læti þá kemur einhver annar maður.“ Bára, Elsa, Guðrún, Helgi, 

Fannar og Dóri sögðu einnig að gangavörðurinn kæmi inn til að hjálpa en 

hinsvegar ekki í þeim tilgangi að aðstoða þau sérstaklega. Hinsvegar sagði 

Ottó frá því að hann fengi sérkennslu inni í bekkjartímum og sagði: „Já, 

[skólaliði]. Við erum í stærðfræði síðan förum við fram á gang.“  

Það var misjafnt hvernig viðmælendur upplifðu þá aðstoð sem þeir 

fengu á meðan á bekkjarkennslu stóð; annað hvort upplifðu þau hana sem 

góða og að þau fengju þá aðstoð sem þau þurftu eða þeim fannst hún ekki 

nógu mikil. Tólf sögðust fá meiri aðstoð þegar þau ræddu um 

sérkennslutíma en fjórir nefndu það sérstaklega þegar rætt var um 

bekkjartímana. Þegar bekkurinn var í svokallaðri „hringekju.“  

Hringekja er ákveðin kennsluaðferð þar sem nemendum er skipt upp í til 

dæmis fjögurra manna hópa sem fara á milli námsstöðva sem búið er að 

setja á ákveðna staði utan sem innan bekkjarstofu. Bekkjarárgöngum er oft 

blandað saman í stöðvavinnunni  (innskot rannsakanda). Bára sagðist eiga 

mjög erfitt með að fylgjast með og að hún fengi litla sem enga aðstoð, sem 

aftur leiddi til þess að hún fann fyrir vanlíðan á meðan bekkjartímar fóru 

fram og sagði: „Í hringekju þá eru ekki margir að hjálpa mér. Við erum 

kannski sex í hópi og enginn hjálpar mér, heldur segja [bekkjarfélagar] mér 

kannski hvað ég eigi að skrifa en ég skil ekki hvað þau eru að meina. Finnst 

þetta erfitt og þá tek ég bara stundum saman og fer inn í stofu.“ 

4.2.4 Samantekt 

Upplifun viðmælenda af almennum bekkjartímum var á aðra lund en 

upplifun þeirra af sérkennslutímum. Ellefu af fimmtán fannst vera of mikill 

hávaði í bekkjartímum. Sex sögðu að bekkjarfélagar trufluðu sig á meðan á 

verkefnavinnunni stóð og sex nefndu að þeir fengu litla sem enga aðstoð á 

meðan á tímunum stóð.  

4.3 Hvernig gengur viðmælendum að takast á við 
verkefnavinnunna? 

Viðmælendur rannsakanda voru ekki feimnir við að ræða um erfiðleika sína 

og hvernig þeim gengi að takast á við verkefnavinnuna. Upplifun 

viðmælendanna af því hvernig þeim gengi að takast á við verkefnavinnuna 

var misjöfn.  

4.3.1 Verkefnavinna og skilningur viðmælenda 

Í töflu 11 er yfirlit yfir ummæli viðmælenda um hvernig þeim til gekk að 

takast á við verkefnavinnuna og í töflu 12 eru ummæli þeirra um hvernig 

þeim gekk að meðtaka bæði munnleg og skrifleg fyrirmæli. Hversu vel þeim 

gekk að klára verkefnin fór eftir því hvort þau skildu bæði munnleg og 

skrifleg fyrirmæli. 

 

Tafla 11. Umsagnir viðmælenda um verkefnavinnu sína. 

 

Tafla 12. Umsagnir viðmælenda um skilning sinn á fyrirmælum. 

 

Einn af fimmtán sagði sér ganga vel að klára verkefni og fimm oftast. 

Fannar var sá sem gekk vel að klára verkefnin og sagði: „Bara vel.“ Þeim sem 

gekk oftast vel voru Guðrún, Inga, Jónas, Kolbrún og Ottó. Ottó sagði að sér 

gengi „bara vel“ en hann ætti stundum erfitt með að klára vegna hávaða og 

sagði: „Það eru alltaf svo mikil læti inni í stofunni hjá mér.“ Níu af fimmtán 

gekk misvel eða ekki vel að klára verkefnin sín. Arnari gekk misvel að klára 

verkefnin sín og sagði: „Misjafnt, svona já og nei, fer eftir því hvaða verkefni 

Gengur vel að klára verkefni x 1

Gengur oftast vel að klára verkefni x x x x x 5

Gengur misvel að klára verkefni x x x x x 5

Gengur ekki vel að klára verkefni x x x x 4

Er lengi með verkefnavinnuna x x x x x x x x x 9

er verið að gera.“ Honum fannst erfiðast að klára þau verkefni sem kröfðust 

lestrar og að finna svör við spurningum út frá því sem hann var að lesa. Níu 

af fimmtán nefndu að þeir væru lengi með verkefnavinnuna og átta af þeim 

gekk misvel eða ekki vel með verkefnavinnuna. Að sögn Guðrúnar gekk 

henni oftast vel að klára verkefnin en hún sagðist vera lengi að því af því að 

hún skildi ekki alltaf hvað hún átti að gera og sagði: „Oftast er það út af því 

að ég skil ekki það sem ég á að gera og ég spyr þá bara kennarann um hjálp 

og þá er það léttara.“ 

Þrír af fimmtán sögðust alltaf skilja fyrirmæli kennara og tveir sögðust 

alltaf skilja skrifleg fyrirmæli. Lóa og Nína sögðust alltaf skilja fyrirmæli bæði 

munnleg og skrifleg. Þrátt fyrir að skilningur væri til staðar hjá Lóu gekk 

námið ekki vel að hennar sögn. Hún sagðist mjög sjaldan hlusta á það sem 

fram færi í bekkjarkennslutímum. Ástæðan fyrir því var að „hún nennti ekki 

að læra“ það sem var í bókunum heldur vildi hún læra þetta upp á eigin 

spýtur og sagði: „Stundum vil ég bara ekki hlusta og síðan finnst mér betra 

að geta teiknað heldur en sem sagt að byrja að læra. Mér finnst betra að 

læra það sjálf heldur að læra það úr bókum.“ Sex viðmælendur sögðust eiga 

í erfiðleikum með að skilja fyrirmæli og þar af leiðandi áttu þau erfitt með 

verkefnavinnuna. Arnar, Bára, Elsa, Guðrún, Helgi og Íris áttu erfitt með að 

meðtaka og skilja bæði munnleg og skrifleg fyrirmæli sem gerði þeim erfitt 

fyrir að klára verkefnavinnuna. Elsa sagði að hún yrði pirruð þegar aðrir 

nemendur fengu að fara í „frjálst val“ þegar þeir væru búnir með verkefnin 

því yfirleitt var hún sú eina í bekknum sem átti eftir að klára og sagði: 

„Þegar við erum búin að klára verkefnin sem við eigum að gera, megum við 

fara í frjálst. Þá fara allir í frjálst en ekki ég, því ég á eftir að klára. En ég vil 

líka fara í frjálst.“  

Fleiri en Elsa áttu í erfiðleikum með að klára verkefnavinnuna sína, það 

voru Arnar, Bára, Dóri, Helgi, Íris, Lóa, Nína og Máni. Nína átti erfitt með að 

klára stærðfræðidæmin sín og sagði: „Í stærðfræði þá er ég hæg og tek 

hana þá heim.“ Þegar hún var spurð nánar út í hvað henni fannst erfiðast í 

stærðfræði þótti henni of mikið af endurtekningum og sagði: „Ég bara nenni 

þessu ekki, alltaf það sama, nenni því ekki.“  

Dóri, Inga, Jónas, Kolbrún, Máni og Ottó voru þau sem sögðust oftast 

skilja fyrirmæli kennara en vegna námserfiðleika gengi þeim misvel að 

takast á við verkefnavinnuna. Vegna örðugleika Dóra í íslensku og ensku átti 

hann erfitt með að skrifa rétt og skilja það sem hann átti að gera og sagði: 

„Ég er ekki það góður í íslensku, því ég er með lesblindu og enska er erfið, 

þegar ég er að reyna skrifa eitthvað upp.“ Af ummælum viðmælenda að 

dæma fannst flestum erfitt að takast á við verkefnavinnuna í almennum 



 

49 

bekkjarkennslutímum vegna hávaða og óróleika sem myndaðist. Arnar var 

einn þeirra sem átti erfitt með að einbeita sér vegna hávaða sem hafði í för 

með sér að hann varð pirraður og ýtti hlutunum frá sér í stað þess að takast 

á við þá. Aftur á móti gekk honum betur í sérkennslutímum. Þá ýtti hann 

ekki hlutunum frá sér heldur tókst að takast á við þá og sagði: „Næ betri 

einbeitingu, er fljótari með dæmin heldur en inni í stofunni 

[bekkjarstofunni]. Skemmtilegra að vera fljótari með dæmin heldur en að 

vera fastur á sama dæminu lengi.“  

Það kom einnig fram að viðmælendum fannst þeir ekki fá þá aðstoð sem 

þeir þyrftu frá umsjónarkennaranum sínum. Aftur á móti nefndu tólf af 

fimmtán að þeim gengi betur með verkefnavinnuna í sérkennslutímum. 

Arnar, Bára, Dóri, Guðrún, Inga og Íris nefndu að þeim gengi betur að 

„vinna“ þar því þar fengju þau meiri aðstoð og ynnu betur í ró og friði. 

Jónas, Kolbrún, Lóa, Máni, Nína og Ottó sögðust líka eiga auðveldara með 

að takast á við verkefnavinnuna í sérkennslutímum.  

Meirihluti viðmælenda átti erfitt með að klára þau verkefni sem sett 

voru fyrir, eða níu af fimmtán. Algengustu ástæðurnar fyrir því að þeim gekk 

ekki nógu vel var hávaði sem myndaðist inni í bekkjartímum og þau skildu 

ekki hvað þau áttu að gera. 

4.3.2 Samantekt 

Þrír af fimmtán sögðust skilja fyrirmæli kennara og tveir sögðust skilja 

leiðbeiningar í verkefnabókum. Tólf af fimmtán skildu oftast eða áttu erfitt 

með að skilja fyrirmæli kennara og þrettán skildu oftast eða áttu erfitt með 

að skilja leiðbeiningar í verkefnabókum og gekk þar af leiðandi misvel að 

takast á við og klára þau verkefni sem sett voru fyrir. Tólf af fimmtán 

viðmælendur nefndu að verkefnavinnan gengi betur þegar þeir voru í 

sérkennslutímum en inni í almennum bekkjartímum. Helsta ástæðan sem 

þeir gáfu fyrir því var að inni í sérkennslustofunni fengju þeir þá aðstoð sem 

þeir þurftu og þar ríkti ró og friður.  

4.3.3 Upplifun viðmælenda af heimanámið 

Þrettán viðmælendanna sögðust alltaf fá stuðning og hjálp foreldra sinna 

við heimanámið og voru flestir jákvæðir í garð þess þó að það væri þeim 

stundum erfitt. Í töflu 13 er að finna yfirlit yfir hvernig viðmælendur telja 

sér takast til við heimanámið. 

Tafla 13. Ummæli viðmælenda um hvernig heimanámið gengur. 

 

 

Elsa fékk góðan stuðning heiman frá en fannst heimanámið samt of 

mikið og með of miklum endurtekningum og sagði: 

Bara vel, pabbi hjálpar með stærðfræði og mamma með 

íslenskuna, ég klára allt á sunnudögum. En stundum vil ég að 

þau sleppi sumum dæmum, í stað fyrir að gera a, b, c, d e, f, g, 

það koma alltaf sömu dæmin, aftur og aftur, sleppa kannski a,f 

og g. 

Dóra, Fannari, Helga, Ingu, Jónasi, Mána, Nínu og Ottó gekk einnig vel 

með heimanámið og fengu stuðning foreldra sinna. Fannar sagðist vera 

snöggur að lesa og klára það sem hann átti að gera heima. Hann sagðist 

einnig gera þetta sjálfur en móðir hans hjálpaði honum stundum. Guðrúnu 

gekk oftast vel með heimanámið en varð pirruð og reið þegar hún skildi ekki 

eða þegar illa gekk með stærðfræðidæmin, þrátt fyrir útskýringar og aðstoð 

foreldra sinna og sagði: 

Heimadæmin eru skrítin, skil bara ekkert í þeim. Þau lesa 

spurninguna fyrir mig aftur og segja mér að reyna að gera þetta 

sjálf. Ef ég get þetta ekki þá sýna þau mér annað dæmi sem er 

næstum því eins og þá fatta ég mig oftast. Og stundum er ég 

þreytt og þá verð ég reið ef ég get ekki eitthvað. 

Guðrún sagðist vera þakklát fyrir þá hjálp sem hún fengi frá foreldrum 

sínum. Heimanám Arnars, Báru, Írisar og Kolbúnar gekk einnig oftast vel að 

þeirra sögn. Lóu gekk hins vegar ekki vel með heimanámið og hún sleppti 

því að sinna heimavinnunni: „Ég geri hana oftast ekki, fáum of mikla 

heimavinnu.“ Þegar Lóa var spurð hvort móðir hennar eða faðir hjálpuðu 

henni við heimanámið sagði hún að móðir hennar reyndi ekki að láta hana 

læra heima en stjúpfaðir hennar hvetti hana áfram og sagði: „Mamma mín 



 

51 

er með mér þar nefnilega. Fósturpabbi minn er miklu strangari við mig en 

mamma.“ 

4.3.4 Samantekt 

Þrettán af fimmtán sögðust fá hjálp við heimanámið og fundu fyrir þeim 

stuðningi sem þeir þurftu. Flestum viðmælendum eða níu, gekk vel með 

heimanámið og aðeins einn sagði að það gengi ekki vel. Tólf af fimmtán 

sögðust skilja fyrirmæli og leiðbeiningar frá foreldrum sínum. 

4.3.5 Upplifun viðmælenda af lestri 

Átta af fimmtán fannst þeim ganga vel með lestur en sjö sögðu að þeim 

gengi illa. Greining viðtalanna sýndi þrjá sameiginlega þætti sem 

viðmælendur nefndu þegar spurt var um hvernig þeim fyndist lesturinn 

ganga hjá þeim. Þættirnir þrír voru upplestur, að lesa í hljóði og hægur 

lestur. í töflu 13 er yfirlit yfir þau atriði sem hver og einn nefndi þegar spurt 

var um hvernig þeim fyndist lesturinn ganga hjá sér. 

 

Tafla 14. Umsagnir viðmælenda um gengi þeirra í lestri. 

 

 

Fjórir nefndu að þeim gengi vel þegar þeir læsu upphátt í kennslutímum. 

Guðrún, Inga, Íris og Ottó sögðust ekki eiga í neinum vandræðum með að 

lesa upphátt og að þeim liði vel á meðan upplesturinn fór fram. Guðrún, 

sem var með staðfesta greiningu á lesblindu sagði: „Mjög vel. Mér finnst 

mjög gaman að lesa. Elska að lesa“. 

Lesturinn hjá Báru gekk vel að hennar sögn en hún var einnig greind með 

lesblindu. Henni gekk hins vegar ekki vel að lesa upphátt og leið ekki vel: 

„En eins og að lesa upphátt, skilur þú, þá líður mér illa. Ég svona já, svo 

finnst mér líka bara róandi að lesa.“ Tæplega helmingur viðmælenda sögðu 

sér líða illa þegar þau læsu upphátt, þeim gengi betur að lesa í hljóði. Elsu 

fannst lesturinn ganga illa hjá sér og lét umsjónakennarann sinn vita að sér 

liði illa þegar hún læsi upphátt: „Ég sagði [umsjónarkennaranum] fyrir stuttu 

síðan að mér fyndist þetta óþægilegt og ætlaði hún að reyna að láta mig 

hætta því.“ Arnari gekk einnig erfiðlega með lesturinn en fann fyrir 

framförum og sagði: 

Mér finnst eins og ég sé núna að ganga miklu betur að lesa í 

hljóði en þegar ég les upphátt fyrir mömmu, þá er það miklu 

erfiðara. En svo þegar hún les fyrir mér fyrstu blaðsíðuna og ég 

les hana svo þá gengur miklu betur [....] Ef það eru litlir stafir og 

lengri blaðsíður eða eitthvað svoleiðis þá finnst mér erfitt að 

muna það sem ég var að lesa. 

Arnar nefndi einnig að honum gengi betur að lesa í sérkennslutímum því 

þar fengi hann sérútbúnar bækur með gulum blaðsíðum og sagði: „Eins og 

Skúli skelfir þá eru stórir stafir þá man ég alltaf hvað ég var að lesa í því. En í 

bókum [sérkennarans] eru stórir stafir og litaðar blaðsíður, þá er það 

einhvern veginn líka auðveldara.“  

Arnari, Báru, Dóra, Elsu, Helga, Lóu, Mána og Nínu fannst þau lesa hægar 

en aðrir. Elsu leið ekkert sérstaklega vel með að lesa hægt og sagði: 

Þegar ég les, þá les ég svo hægt en þegar hinir lesa þá lesa þeir 

svo hratt. Þegar við eigum að lesa tvær til fimm blaðsíður eða í 

tuttugu mínútur, þá eru allir búnir að lesa nema ég. Þá er ég 

kannski búin að lesa bara tvær blaðsíður.  

Nínu langar til þess að geta lesið hraðar og leið ekki vel þegar hún fékk 

staðfesta greiningu á lesblindu og sagði: „Ekki vel, langar að lesa hratt.“ 

Helgi átti í miklum vandræðum með lesturinn og honum fannst ekki gaman 

að lesa en taldi sig samt lesa betur í dag en í fyrsta bekk og sagði: „Já, bara 

leiðinlegt, finnst orðin bara mjög erfið og veit ekki hvernig þau eru skrifuð. 

Það eru erfið orð og allt það, ég bara skil þetta ekki.“ 

4.3.6 Samantekt 

Átta af fimmtán fannst lesturinn ganga vel hjá sér og sjö fannst þeim ganga 

illa. Sjö nefndu að þeir ættu erfitt með að lesa upphátt fyrir framan 

samnemendur sína og að það ylli þeim vanlíðan og fimm nefndu að þeim 

fyndist betra að lesa í hljóði. Átta af fimmtán fannst þeir lesa of hægt. 

4.3.7 Samantekt af niðurstöðum rannsóknar 

Meginniðurstöður gefa til kynna að upplifun viðmælenda af skólagöngu 

sinni var misjöfn en þegar á heildina var litið var hún flestum þeirra góð. 

Upplifun viðmælenda af aðgreiningu frá öðrum var flestum jákvæð. Tólf af 

fimmtán höfðu góða upplifun af aðgreiningu frá samnemendum sínum 

þegar þeir sóttu sérkennslutíma. Verkefnavinna var nokkrum viðmælendum 

erfið vegna þess að þeim gekk illa að skilja bæði munnleg og skrifleg 

fyrirmæli. Af ummælum viðmælenda að dæma fannst flestum erfiðast að 

takast á við verkefnavinnu í almennum bekkjarkennslutímum vegna hávaða 

og óróleika sem myndaðist. Einnig fannst þeim umsjónarkennarinn ekki 

veita þeim þá aðstoð sem þeir þyrftu og sögðu að þeir fengu ekki auka 

stuðning inn í bekknum, nema einn. 

Á hinn bóginn sögðu viðmælendur að þeim gengi betur að takast á við 

verkefnavinnuna þegar þeir sóttu sérkennslutíma. Það sem einkenndi 

sérkennslutímana af frásögnum þeirra að dæma var ró og friður. Einnig 

sögðu þeir að þar fengju þeir meiri aðstoð og öðruvísi verkefni og 

skólabækur.  

Upplifun viðmælenda af lestri og heimanámi voru þemu sem komu fram 

eftir greiningu gagna en voru ekki þættir sem sneru beint að 

rannsóknarspurningunum. Viðmælendum gekk misvel með lesturinn af 

ummælum þeirra að dæma. Átta viðmælendum gekk vel með lesturinn en 

sjö sögðu að hann gengi illa. Upplifun viðmælenda af heimanáminu var góð 

hjá flestum og flestir nefndu að þeir hefðu fengið hjálp og stuðning við 

heimanámið frá foreldrum sínum. 

5 Umræða 

Markmið rannsóknarinnar var að öðlast innsýn í upplifun nemenda með 

sértæka námsörðugleika á skólagöngu sinni, aðgreiningu frá öðrum 

nemendum og hvernig þeim gengi að takast á við verkefnavinnu sína. 

Niðurstöður sýndu að tíu af fimmtán viðmælendum upplifðu skólagöngu 

sína sem góða. Að eiga góða vini í skólanum skipti máli. Tólf af fimmtán 

viðmælendum upplifðu jákvæða aðgreiningu frá samnemendum sínum og 

ró og frið í sérkennslutímum. Þar gekk þeim betur að takast á við námsefni 

og verkefnavinnu. Jafnframt upplifðu tólf viðmælendur meiri aðstoð frá 

sérkennurum sínum en í almennum bekkjartímum.  

Í þessum kafla verða helstu niðurstöður rannsóknar höfundar settar í 

fræðilegt samhengi. Reynt verður að sýna fram á mikilvægi þess að komið 

sé til móts við ólíkar þarfir nemenda, því rannsóknir sýna að þeir sem fá 

viðeigandi úrræði og námsefni ná betur tökum á náminu og hegðun sinni og 

námshæfileikar þeirra nýtast betur (Cole, 2008; Houtveen og Grift, 2007; 

Torgesen, 2005 og Scanlon, 2010 og Scanlon, Anderson og Sweeney, 2010). 

5.1 Upplifun viðmælenda af skólagöngu sinni 

Grunnskólar þurfa að setja sér markmið og móta starfshætti sína af 

kærleika ásamt því að tryggja nemendum alhliða þroska, velferð, öryggi og 

farsæld. Í Lögum um grunnskóla nr: 91/2008 er fjallað um rétt nemenda til 

að njóta bernsku sinnar til fulls í öllu starfi innan skólans þar sem stuðlað er 

að vellíðan þeirra til þess að tryggja þeim farsæla skólagöngu.  

Nemendur í rannsókninni upplifðu flestir skólagöngu sína sem góða  og af 

ummælum þeirra að dæma má rekja það til þeirra vina sem þeir áttu í 

skólanum. Þessar niðurstöður eru í samræmi við niðurstöður fyrri 

rannsókna (Kortering og Braziel 1999; Anna Katrín Eiríksdóttir 2007 og Jóna 

Benediktsdóttir 2012). Fram kom í niðurstöðum Kortering og Braziel (1999) 

og Önnu Katrínar Eiríksdóttir (2007) að þau telja ástæðuna fyrir jákvæðri 

upplifun viðmælenda vera hversu vinamargir nemendurnir væru í 

skólanum. 

Í fyrri rannsóknum var aldursbil þátttakenda frá 13 ára til 29 ára. Í 

samanburði við þær má álykta út frá þeim þátttakendum sem voru í skóla 

þegar rannsóknirnar og viðtöl fóru fram, að eftir því sem þátttakendur eru 

yngri er upplifun þeirra af skólagöngu sinni betri en upplifun þeirra sem 

eldri eru og rifja upp skólagöngu sína (Kortering og Braziel, 1999; Anna 

Katrín Eiríksdóttir 2007 og Erla Skaftadóttir 2010). Líðan viðmælenda í 

skólanum var oftast góð þótt sumir nefndu að stríðni sem ætti sér stað 

bæði í bekkjartímum og úti í frímínútum hefði vanlíðan í för með sér en á 

henni var dagamunur. Fimm af fimmtán viðmælendum upplifðu skólagöngu 

sína mjög góða og fimm góða. Ottó og Máni höfðu sæmilega upplifun af 

skólagöngu sinni. Ottó átti það til að vera erfiður í hegðun í skólanum og 

nefndi að hann hefði verið með hegðunarskráningu þar sem hegðun hans 

var skráð yfir daginn. Samkvæmt Houtveen og Gift (2007) geta nemendur 

sem glíma við námsörðugleika einnig átt við hegðunarvanda að etja. 

Möguleg skýring er að þeir séu að kljást við of erfið verkefni, sem leiði til 

þess að þeir standist ekki kröfur kennara eða foreldra, sem aftur leiði til 

hegðunarvanda. 

5.2 Upplifun viðmælenda af aðgreiningu frá öðrum 
nemendum vegna sérkennslu sem þeir sækja 

Markmiðið með einstaklingsbundnu námi er að veita nemendum betri 

tækifæri til náms þar sem þörfum hvers og eins er betur mætt. Þegar 

nemendur sækja sérkennslutíma utan bekkjarstofu geta þeir upplifað 

aðgreiningu frá bekkjarfélögum sínum hvort heldur sem er á jákvæðan eða 

neikvæðan hátt. Ef nemendur upplifa jákvæða aðgreiningu þá er hún góð 

en ef þeir aftur á móti upplifa neikvæða aðgreiningu frá bekkjarfélögum, er 

reynsla þeirra slæm (Anna Katrín Eiríksdóttir, 2007; Hjördís Jónasdóttir og 

Selma Barðdal, 1999; Holmberg, 2005; Jóna Benediktsdóttir, 2012; 

Kortering og Brazile, 1999; Lundqvist, 2010).  

Niðurstöður ofangreindra rannsókna sýndu að upplifun nemenda af 

aðgreiningu frá bekkjarfélögum var misjöfn. Í rannsóknum Holmbergs 

(2005) og Jónu Benediktsdóttur (2012) sýndu niðurstöður að upplifun 

þátttakenda þeirra af aðgreiningu var slæm. Hinsvegar höfðu nemendur í 

rannsóknum Hjördísar Jónsdóttur og Slemu Barðdal (1999) og Önnu 

Katrínar Eiríksdóttur (2007) góða reynslu af aðgreiningu í sérkennslutímum 

sem þeir sóttu. Niðurstöður þessara rannsókna leiddu í ljós að upplifun af 

aðgreiningu frá samnemendum var jákvæð að mati flestra viðmælenda. Í 

sérkennslutímum fengu þeir ró og frið öfugt við bekkjaríma sem flestum 

viðmælendur fannst neikvæðir vegna hávaða og óróleika í bekknum. 

Svipaðar niðurstöður er að finna í rannsókn Holmbergs (2005) þar sem 

þátttakendum fannst sérkennslutímar betri en bekkjartímar því þar var ró 

og friður. Því ber saman við niðurstöður þessara rannsóknar. 

5.3 Hvernig gengur viðmælendum að takast á við 
verkefnavinnu sína 

Það getur reynst nemendum með sértæka námsörðugleika erfitt að skilja og 

meðtaka bæði munnleg og skrifleg fyrirmæli (Brown o.fl, 2013 og Frank, 

2014). Það getur gert þeim erfitt um vik að læra jafn hratt eða á sama hátt 

og nemendur sem ekki glíma við sértæka námsörðugleika, sérstaklega ef 

þeim er sagt að finna lausnir sjálfir eða er kennt með hefðbundnum hætti, 

Þetta á við ef þeir fá ekki kennslu með fjölbreyttum hætti og 

verkefnavinnan er ekki sniðin að þeirra þörfum (Cole, 2008). Niðurstöður 

fyrri rannsókna sem fjallað var um hér að ofan, leiddu í ljós að nemendum 

fannst verkefnavinna erfið og töldu að hún hafi ekki verið sniðin að þörfum 

þeirra (Kortering og Braziel, 1999; Ingesson, 2007; Anna Björk Sverrisdóttir, 

2010; Þuríður Ástvaldsdóttir, 2011 og Jóna Benediktsdóttir, 2012). Þetta 

kemur heim og saman við niðurstöður rannsóknar höfundar. Upplifun 

viðmælenda af eigin verkefnavinnu voru misjöfn. Flestir áttu erfitt með að 

skilja og meðtaka bæði munnleg og skrifleg fyrirmæli og fannst 

verkefnavinnan erfið. Þeim fannst þeir ekki fá þá aðstoð sem þeir þyrftu á 

að halda og áttu erfitt með að ljúka þeim verkefnum sem þeim voru gefin.  

Í sérkennslutímum gekk þeim betur, verkefnin voru auðveldari og 

frábrugðin og þar fengu þeir meiri aðstoð en í bekkjartímum. Þar var einnig 

ró og friður til að einbeita sér. Svipaðar niðurstöður var að finna í 

niðurstöðum rannsóknar Lundqvist 2010 þar sem viðmælendur upplifðu 

sérkennslutíma betri en almenna bekkjartíma vegna þess að ró og friður 

ríkti í sérkennslutímum. Þar gátu þeir unnið á sínum hraða og fengu 

viðeigandi aðstoð frá kennara. 

Engin ein lausn eða kennsluaðferð er til fyrir nemendur sem glíma við 

námsörðugleika því að þarfir þessara nemenda eru mismunandi (Attwood, 

2009). Það er því í höndum sérfræðinga skólanna og nemenda að finna þau 

úrræði sem henta þeim best. Í Lögum um grunnskóla nr. 91/2008 kemur 

fram að sérhver kennari þurfi að beita faglegri þekkingu sinni til að finna og 

velja kennsluaðferðir sem henta nemendahópi hans og grunnskólar skuli 

leitast við að haga störfum sínum á sem bestan máta með þarfir nemenda 

að leiðarljósi. Einnig þurfa kennarar að leita leiða sem gagnast nemendum 

sem glíma við sértæka námsörðugleika svo þeir nái tökum á námsefninu 

(Attwood, 2009). Nemendur bera þó ábyrgð á eigin námi og það er í 

höndum kennara og foreldra að leiðbeina þeim. Einnig er mikilvægt að 

nemendur fái markvissa aðstoð (Vaughn o.fl., 2011). 

5.4 Takmarkanir rannsókna  

Þátttakendur í rannsókninni voru fimmtán grunnskólanemendur sem 

glímdu við sértæka námsörðugleika í einum grunnskóla á 

höfuðborgarsvæðinu í 4.–7. bekk. Námsörðugleikar þátttakenda höfðu 

varað í mislangan tíma en þeir áttu það allir sameiginlengt að stunda hluta 

af námi sínu í sérkennslutímum, utan almennrar bekkjarkennslu. 

Niðurstöður sýndu hversu mikilvægt það er að koma til móts við þarfir hvers 

og eins með viðeigandi aðstoð og verkefnum. Vegna fárra þátttakanda er 

alhæfingargildi rannsóknarinnar takmarkað. Því þarf að fara varlega í að 

draga ályktanir um hvort nemendur með sértæka námsörðugleika séu ekki 

að fá verkefni sniðin að þörfum sínum og hvort þeir séu ekki að fá 

viðeigandi aðstoð inni í almennum bekkjartímum. Þrátt fyrir fæð 

þátttakenda má sjá að þeim finnst að sú aðstoð sem þeir þyrftu á að halda 

sé ekki til staðar inni í almennum bekkjartímum en flestir nefndu að sú 

aðstoð væri að fá í sérkennslutímum. Tólf af fimmtán sögðu að meiri aðstoð 

væri að fá í sérkennslutímum.  

5.5 Framtíðarrannsóknir 

Til þess að draga úr þeim takmörkunum sem koma hér fram væri 

ákjósanlegt að rannsóknin taki til fleiri þátttakanda úr fleiri grunnskólum á 

landinu en hér er gert. Athyglisvert væri að gera stærri rannsókn til að 

skoða á víðtækari grundvelli viðhorf og líðan nemenda með sértæka 

námsörðugleika af almennri bekkjarkennslu og hvort nemendur séu að fá 

viðeigandi aðstoð og verkefni í almennri bekkjarkennslu.  

Í þessari rannsókn voru tekin viðtöl við hvern og einn nemanda og svör 

þeirra greind. Varðandi framtíðarrannsóknir á því hvort viðeigandi aðstoð sé 

veitt innan almennar bekkjarkennslu gætu vettvangsathuganir og viðhorf 

kennara skipt máli. Einnig gæti skipt máli að auka enn frekar fræðslu fyrir 

kennara um gagnreyndar kennsluaðferðir og hvernig eigi að hátta 

verkefnavinnu þannig að hún komi til móts við sem flesta. 

 

 



 

59 

6 Lokaorð 

Áhugi minn á nemendum með sértæka námsörðugleika hefur aukist til 

muna við samningu þessarar ritgerðar. Einnig hef ég áttað mig frekar á því 

hversu mikilvægt það er að kennarar velji árangursríkustu leiðirnar til að 

árangur nemenda verði sem bestur. Hlutverk kennarans er að finna hvaða 

leiðir gagnast flestum nemendum á leið sinni til mennta. Nemandinn er ekki 

verkefni kennarans heldur eru verkefni nemandans verkefni hans. 

Megintilgangur kennarans er að kenna nemandanum hvernig hann á að 

vinna sín verk. Hið endanlega takmark kennarans er að nemandinn öðlist 

skilning á því hvers vegna hann vinnur þau.  

Niðurstöður rannsóknar höfundar og niðurstöður fyrri rannsókna benda til 

þess að líðan grunnskólanemenda með sértæka námsörðugleika í almennri 

bekkjarkennslu sé almennt ekki góð. Þar skortir bæði frið og ró sem hins 

vegar virðist í flestum tilfellum vera til staðar í sérkennslunni. Meirihluta 

nemenda fannst auk þess verkefnin vera erfið og of mikið um 

endurtekningar og námið ekki nægilega vel sniðið að þeirra þörfum. Þó er 

ekki hægt að alhæfa að svo sé því rannsókn mín og fyrri rannsóknir eru 

byggðar á eigindlegum rannsóknum, sem takmarkar rannsóknina. Því ber að 

varast að alhæfa niðurstöður rannsóknarinnar yfir á aðra nemendur með 

sértæka námsörðugleika.  

Meirihluti nemenda átti í erfiðleikum með að skilja bæði munnleg og 

skrifleg fyrirmæli, sem aftur leiddi til þess að verkefnavinna varð þeim erfið. 

Sú aðstoð sem viðmælendur þurftu á að halda í bekkjarkennslu var ekki til 

staðar. Þegar upplifun af bekkjarkennslu og sérkennslu er borin saman 

kemur í ljós mikill munur í þessari rannsókn. Því tel ég að þörf sé fyrir frekari 

rannsóknir sem snúa að upplifun nemenda með sértæka námsörðugleika af 

almennri bekkjarkennslu í grunnskólum landsins. Tilgangur slíkra rannsókna 

væri að fá fram hver líðan þeirra er þegar kennsla og verkefnavinna fer fram 

í almennri bekkjarkennslu ásamt því að athuga hvort sú aðstoð sem 

nemendur með sértæka námsörðugleika þurfa á að halda til að takast á við 

verkefnavinnuna sé til staðar inni í almennri bekkjarkennslu. Einnig væri 

fróðlegt að rannsaka hvort nemendur með sértæka námsörðugleika fái 

námsefni og verkefni sem sniðin eru að þörfum þeirra og hvort kennarar 

noti fjölbreyttar kennsluaðferðir við kennslu sína. 

Viðauki  

6.1 Viðtalsrammi 

 

Hálfstaðlað viðtal – hálfopnar spurningar – ætlaðar yngri nemendum 

 

 

Topic 

Efni 
spurningar 

Possible Questions 

Spurningin sjálf 

Possible follow-up 
questions 

Spurningar tengdar 
markmiðum rannsóknar 

Probs 

Ábendingar eða 
vísbendingar 

Opnunar 
spurningar 

1.1 Hvað langar þig að verða 
þegar þú verður stór? 

1.2 Hvað finnst þér 
skemmtilegast að gera? 

  

Viðhorf, 
upplifun 

2.1 Hvað finnst þér 
skemmtilegast að gera í 
skólanum ? 

2.2 Eru einhverjir erfiðleikar hjá 
þér í skólanum? 

2.3 Hvenær byrjuðu erfiðleikarnir 
í skólanum hjá þér? 

2.4 Hefur þú farið í greiningu? 

2.5 Veistu af hverju þú fórst í 
greiningu? 

2.6 Hvernig leið þér þegar þú 
fékkst greiningu? 

2.7 Hvernig upplifun var það? 

2.8 Breyttist eitthvað í skólanum 
eftir að þú fékkst greininguna? 

2.9 Hvað er það sem þér finnst 
erfiðast að gera í skólanum? 

2.10 Hvernig heldur þú að þér 
muni ganga núna í vetur, í 
skólanum? 

 

 

 
 

2.3 a Hvað varstu 
gömul/gamall þegar 
erfiðleikarnir komu fram? 

 

 

 

 

 
2.8.b Hvað var það sem 
breyttist? 

 

 

 

 

 

 

 

 
2.3. aa Varstu í 
fyrsta bekk eða 
öðrum bekk? 

2.5 Geturðu 
útskýrt það 
betur? 

2.6 Geturðu 
útskýrt það 
betur? 

 

2.9 aa Geturðu 
útskýrt af hverju 
þér finnst það 
erfitt? 

Vinna/ 
viðhorf/ 
upplifun 

3.1 Hvernig gengur þér að klára 
verkefni sem eru í skólanum? 

 

 

3.2 Skilur þú alltaf fyrirmælin eða 
leiðbeiningarnar ? 

 

3.3 Veistu alltaf hvað þú átt að 
gera? 

3.4 Kemur stundum annar 
kennari inn í bekkinn þinn til að 
hjálpa kennaranum þínum?  

 

3.5 Kemur annar kennari inn í 
bekkinn til þess að aðstoða þig? 

 

 

 

 

 

 

 

 

3.6 Kemur stundum annar 
kennari og nær í þig til að fara 
með þig eitthvað annað til að 
læra?? 

 

 

 

 

 

 

 

 

 

 

3.2 a Ef nei: Hvað er það 
sem þér finnst erfitt að 
skilja? 

3.3 a. Ef nei: Hvað er það 
sem þú átt erfitt með? Hvað 
gerir þú ef þú skilur ekki? 

3.4a Hvað heitir kennarinn 
sem hjálpar kennaranum 
þínum? 

 

3.5a Hvað heitir kennarinn 
sem hjálpar bara þér? 

3.5b Hvað gerið þið saman? 

3.5c Finnst þér það hjálpa 
þér, það sem þið eruð að 
gera saman? 

3.5d Hvernig líður þér þegar 
þið eruð að vinna saman? 
3.5e Veistu af hverju 
kennarinn kemur til að 
hjálpa þér? 

3.6 a. Ef já: Hvernig líður þér 
þegar þú ferð eitthvert 
annað til að læra? 

 

3.1 aa Af hverju 
gengur þér 
stundum vel og 
stundum ekki? 

 

 

 

3.3 aa Geturðu 
sagt mér af 
hverju þú veist 
ekki alltaf hvað 
þú átt að gera? 

 
 

3.5aa Hvernig 
finnst þér það? 

 

3.5cc Ef já: 
Hvernig hjálpar 
það þér, það sem 
þið eruð að gera 
saman? 

Ef nei: Hvað gæti 
kennarinn gert 
annað til að 
hjálpa þér með 
stærðfræðina, 
lesturinn, 
verkefni? 

Líðan 

 

 

4.1 Hvernig líður þér í skólanum? 

4.2 Hvernig líður þér í 
íslenskutímum?  

4.3. Hvernig líður þér þegar þú 
ert að lesa? 

 

 

 

 

 

4.4 Hvernig líður þér í 
stærðfræði? 

 

 

 

4.5 Hvað er það sem fer mest í 
pirrurnar á þér í skólanum? 

4.6 Ef þú gætir breytt einhverju í 
skólanum, hvað væri það? 

4.1a Geturðu lýst því svolítið 
nánar?  

 
4.3 a Hvernig líður þér, 
þegar gengur ekki vel með 
lesturinn? 

4.3 b Hvernig líður þér, 
þegar gengur vel með 
lesturinn? 

 

 

4.4 a Hvernig líður þér þegar 
þér gengur ekki vel með 
stærðfræðina? 

4.4 b Hvernig líður þér 
þegar þér gengur vel með 
stærðfræðina? 

4.5 a Hvernig líður þér þá? 

 
4.6 a Geturðu sagt af hverju 
þú vilt breyta þessu? 

 

 

Upplifun 

 

 

 

 

5.1 Hlakkarðu til að fara í skólann 
eftir sumarfrí? 

 

 
5.2 Hlakkarðu til að fara í skólann 
á morgnana?  

 

 

5.3 Hvernig finnst þér þér ganga 
að læra að lesa? 

Eldri:  

5.4 Hvernig gengur með 
lesturinn? 

 

 

5.5 Hvernig gengur þér með 
heimavinnuna? 

5.1 a Ef já: Hvað hlakkarðu 
mest til? 

Ef nei: Veistu af hverju þú 
hlakkar ekki til? 

5.2 a Ef já: Veistu af hverju 
þig hlakkar til að fara í 
skólann á morgnana? 

Ef nei: Veistu af hverju þú 
hlakkar ekki til að fara í 
skólann á morgnana? 

 

 

5.4 a Ef vel: hvað er það 
sem gengur vel? 

Ef illa: Hvað er það sem 
gengur illa? 

 
5.5 a Ef vel: hvað er það 

 

 

 

 

 

 

 

5.3 aa Geturðu 
sagt mér nánar 
frá, af hverju þér 
finnst þér ganga 
vel með 
lesturinn? 

5.3 bb Geturðu 
sagt mér nánar 
frá, af hverju þér 
finnst þér ganga 
illa að læra að 

5.6 Hvernig líður þér á meðan þú 
ert að læra heima? 

 

 

 

 

 

5.7 Eru mamma eða pabbi 
stundum að hjálpa þér með 
heimalærdóminn? 

 

 

 

 

 

 

 

 

5.8 Ef þú ættir eina ósk í 
sambandi við námið eða skólann, 
hvers myndirðu óska þér? 

sem gengur vel? 

Ef illa: Hvað er það sem 
gengur illa? 

5.6 a Ef vel: Geturðu útskýrt 
fyrir mér hvernig þér líður? 

5.6 b Ef ekki vel: Geturðu 
útskýrt fyrir mér af hverju 
þér líður ekki vel. 

 

 

 

5.7 a Ef já:  

Hvað gera þau? 

5.7 b Gengur betur þegar 
þau hjálpa þér? 

5.7 c Hvernig líður þér með 
að fá hjálp frá þeim. 

5.7 d Ef nei: myndirðu vilja 
að þau hjálpuðu? 

5.7 e Hvað gætu þau gert? 

 

lesa? 

5.4 aa Geturðu 
útskýrt það 
betur? 

Líðan/uppli
fun 

6.1 Hvernig fannst þér að taka 
þátt í þessu verkefni? 

6.2 Hvernig leið þér þegar ég var 
að spyrja þig? 

6.3 Værir þú til í að taka aftur 
þátt í svona verkefni? 

6.4 Hvað má betur fara í 
skólanum ? 

 

 

 

 

 

 

6.4 a Hvað er hægt að gera 
til að þér gangi betur í 
skólanum? 

 

 

 

Þakka þér kærlega fyrir að svara þessum spurningum fyrir mig. Þú stóðst 

þig mjög vel. 

Bakgrunnsupplýsingar nemendur: 

• Hver er staða _______________ í lestri ? 

• Hver er staða _______________ í stærðfræði ? 

 

 


